
        
            
                
            
        

    
	АЛИШЕР НАВОИ

	 

	УЯНГЫН ШҮЛГҮҮД

	“Улсын Хэвлэлийн Газар” Улаанбаатар хотноо 1981 онд эрхлэн хэвлүүлсэн “АЛИШЕР НАВОИ : УЯНГЫН ШҮЛГҮҮД” (Орчуулсан Л. Дашням, Д. Алтанхуяг) номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

РЕДАКТОРЫН ҮГ

	«Алишербек ижилгүй хүн байлаа. Түрэг хэл дээр айзам холбох болсон цагаас хойш түүн лүгээ адил их бичсэн хүн ч байхгүй, түүнээс сайн бичсэн хүн ч үгүй билээ» гэж Мухаммед Бабур нэрд гарсан «Бабурнамэ» хэмээх дуртгал бичигтээ өгүүлсэн нь буй.

	Үнэхээр ч Навоин уран бүтээлийн сан хөмрөг яндашгүй баян билээ. Тэр бээр дорно дахины яруу найргийн уламжлалт бүх төрөл жанраар бичиж, узбек хэл дээр дөрвөн түм гаруй шад шүлэг, перс-тажикийн аялгуугаар түм түлхүү шад шүлэг үлдээсэн байна.

	Узбек шүлгүүд нь «Бага насны гайхамшиг», «Залуу насны нандин чанар», «Идэр насны ааш авир», «Өтөл насны сургамж» гэсэн дөрвөн диван (уянгын түүвэр)-аас бүрэлдэж дөрвүүлээ нийлээд «Бодлын чуулган» хэмээх нэрийн дор XV зууны уянгын яруу найргийн нэгэн ноён оргил болсон юм.

	Навои дорно дахины яруу найргийн 17 жанр (газель, касида, мусаддас, мусамман, кыта, рубаи, сакинамэ, тарих, муамма, фард г.м.)-аар бичиж байсан боловч уран бүтээлийн нь дийлэнх хувийг газель эзэлдэг юм. Тэгээд ч яруу найргийн ертөнцийг үзэх үзэл, түүний хувьсал хөгжил энэ төрөлд нь илүү тод тусгалаа олсон гэж үздэг.

	Газель бол Дорно дахины яруу найрагт онц нийтлэг хэлбэр юм. Энэ нь гол төлөв 5, 7, 9 бейт (хоршил шүлэг)-ээс бүрэлдэх бөгөөд хоршил шүлгүүд тус бүр бие даасан утга илчилж, зөвхөн хоёр дахь мөрүүд нь холбогддог онцлогтой билээ. Гэхдээ эхний хоршил (матла) хоёулаа ижил (аа) төгсгөлтэй, цаашдаа дан хоёр дахь мөрүүд нь (ба, ва, га, да... г.м.) эхний хоршилтой адил төгсөж, сүүлчийн хоршил (макта)-д зохиогчийн нэр нууц нэр, цол) заавал дурдагддаг ажээ.

	Газелийн уламжлалт сэдэв бол гоо үзэсгэлэнт бүсгүйг магтан дуулж, хайр сэтгэлээ мөнхжүүлэхэд зориулагдаж байсан бол сүүлдээ нийгмийн харьцааны хөгжлийн эрхээр нийтлэлийн шинж чанартай болсон юм. Газелийн сэдвийг гүн ухаан, нийгэм-улс төр, зан суртахууны утга агуулгаар баяжуулахад Навоин оруулсан хувь нэмэр үлэмж их юм.

	Навоин уянгын шүлгүүд нь тоост хорвоогийн тухай дуулал, хүний сүлд дуулал юм. Түүний гүн ухааны гол сэтгэлгээ нь хорвоогийн бүх бодгалийн дотроос хамгийн боловсронгуй, аугаа их нь хүн бөгөөд газар дэлхий, хан хурмаст түүний төлөө бүтсэн гэдэг ойлголт юм.

	Хуурамч шейхүүд, худал сурталтнууд, санваар сахигчдыг үзэн ядсан уур хилэн нь хувийн энэлэл, шаналал, гуниг гомдлын өнгөөр илэрч байгаа нь цөөнгүй, сэтгэлийн уянгаас алиа шогт, алиа шогоос хорон ёжлолд шилжиж байгаа нь үзэгдэнэ.

	Энэхүү орчуулгын номд орсон шүлгийн ихэнх нь газель юм. Манайд газель орчуулсан туршлага бага, зохиолч-орчуулагч Л. Дашнямын эл орчуулга ч анхны туршилтуудын нэг гэж үзэхэд болно.

	Энд газель шүлгийг европт орчуулдаг туршлага, нэн ялангуяа орос хэлнээ орчуулдаг байдлыг баримтлан эхний хоршлыг сүүл холбон, дараах хоршлуудын зөвхөн хоёр дахь мөрийг эхний хоршил лугаа холбон орчуулсан:

	 

	Надад чи өндөр гоолиг наргил модноос ч үзэсгэлэнтэй

	Хасын царай чинь алтан зулын өнгөтэй

	 

	Алтан гараараа наран чи зүрхийг минь сугалан авсан

	Аугаа хүчинд автаж сүйрсэн би өрөвдөлтэй

	 

	Зовлонгоо даалгүй бөгтийсөн нурууг гайхах юун

	Залуу харцны цаламд өтөлсөн зүрх уяатай

	 

	Тонон дээрэмдэгчийн харцаар замыг минь засна уу чи

	Үнэний замаар явсан жингийн цуваа байхгүй нь гачлантай

	 

	Харгис догшин нүд чинь сэтгэлийг минь нэхэж байна уу?

	Шатаан түйвээгч-хар түрэг чи авбал аваасай!

	 

	Тарчлан хэдий зүдрэвч үнэнч сэтгэл гуйхаас үл түвдэнэ

	Орчлон, эгээрэгсдийг л золиос болгодог баатай!

	 

	Заяаны хань ирэхийн совин татна уу, Навои

	Жаргал зөгнөсөн харцны нулимс хатах нь таатай

	 

	зэрэг гадаад хэлбэрээрээ яв цав тохирох нэлээд шүлэг байхад,

	төгсгөлийг нь үл харгалзан гагцхүү хос хосоор нь толгой холбож,

	дор дор нь утга төгсгөн орчуулсан:

	 

	Халаг минь, халаг минь! Хаачив аа, чи минь алга,

	Хэлэлгүй намайгаа цөлд орхиод чи минь алга

	 

	Намайгаа нум шиг орхин, сум шиг одлоо нөхөр минь

	Насны хагацал эдлэхэд хөвч минь буруутай гэж үү?

	 

	Өндөр дээд ихэс гуйлгачинтай нөхөрлөдөггүй юм бол

	Өчүүхэн дорд намайг яах гэж анх гийгүүлсэн юм бэ?

	 

	Хэнтэй ч бүү ханил гэж л чамд зөвлөхөөс найз чинь

	Хагацлын жадаар амьдрал сүлбэн, замын нугачаанд аллаа, чи минь

	 

	Асгаруулж сууна би, аюул зовлон учирсан бил үү?

	Алс газар суугаа нөхрөө, хаягдсан би санасан биш үү

	 

	Айлын цонхны гэгээ шиг чиний минь дүр тогтсон

	Аюулхай зүрхний хагацлыг хүмүүс өрөвдөж л байг

	 

	Ганцаардлын зовлонд цадсан бол, Навои минь чи

	Газрын холоос айлгүй нөхрийнхөө хойноос яв даа!

	 

	зэрэг олон шүлэг байна.

	Навоин газелуудыг уншиж ойлгохын тулд юуны урьд уул жанрын онцлог, Навоин ертөнцийг үзэх үзлийг таньж, улмаар лалын шашны өвөрмөц сэтгэлгээний наад захын оньсыг тайлан мэдэж гэмээ нь хялбар дөхөм болно.

	«Яруу найргийн орчуулга бүсгүй хүнтэй адилхан: сайхан бол үнэнч бус, үнэнч бол сайхан бус байдаг», гэсэн цэцэн цэлмэг зүйрлэл буй. Сайхан мөртөө үнэнч хүүхэн байдаг л гэнэ. Эл ном дотор аль аль нь бий гэдэгт итгэж болно.

	 

	Ж. ЛХАГВА

	 


* * * Уралдан яваа морьтон...

	Уралдан яваа морьтон ажнай хүлгээ гуядан гуядна.

	Улаан тоос үүлшрэн, үлгэрийн морин довтлон довтолно.

	 

	Зүрх минь их хардалтын суманд шархадсан байнам.

	Зүггүй тагтаа мэт тогтож ядан, хөлд чинь сөхөрнөм.

	 

	Сэмхэн тарчлаая гэж хөмсгөөрөө чи намайг урхидаа юу!

	Сэтгэлээ би чиний төлөө өөрөө чивчрүүлснийг мэдэв үү!

	 

	Наран адилаар чи уралдааны талбайд урган манднам

	Надад чамайг харах юутай жаргал, юутай гачлан байнам.

	 

	Байгаа онох сумаа харван, хөмсгөө хэн нумруулан хөдөлгөнөм.

	Бат цайз, сэтгэлийг цагдагч үзэсгэлэн гоо чи л гэнэм.

	 

	Заяаны минь утас хэрэвзээ тасрах юм бол чиний буруу

	Зайлшгүй зовлонгоос зүрх зогсох юм бол чиний буруу

	 

	Хатан хаанд халдсан бүхэн цаасны бай болно

	Харц боолын гэнэн бодолд аврал үл олдоно.

	 

	Хүсэл сэтгэлийг чинь хүлэг мориороо гишгүүлж орхижээ, Навои

	Хүрэн зүрхний чинь мөрөөдөл тоос шороонд дарагджээ.

	 


* * * Тэнгэрийн саран зүс...

	Тэнгэрийн саран зүс чинь юм, цэнхэр тэнгэр хүлэг юм

	Титэмдээ шигтгэсэн сувд гэвээс үүрийн хөхөлбий одод юм

	 

	Зулай дээр минь төмөр тахаар гишгүүлэн, давхин одсоон чи

	Зүрхний уучлал болгох мэт мөрийг нь алталж хоцорсоон би

	 

	Тэнгэр-морин хөлөглөн, бардам сэтгэлдээ согтсон мэт

	Тэлгүүлж явна... юутай сайхан морь, юутай сайхан хүн бэ тэр!

	 

	Хагацлын шөнө юутай харанхуй! Газрын хүмүүс тарчлан зовном.

	Хан Хурмаст жаргалгүй, Бурхдын дуу аянгын сүртэй

	 

	Зүрхээ бамбардан зам зааж, цэнгэлийн чинь нөхрийг урья

	Зууш идээний оронд элгээ дэвсэн дайлъя

	 

	Эгэл хүмүүн дунд сүүлчийн чинь боол хаан болж бахархаг

	Энэ боолчуудтай нөхөрлөвөл хааны амгалан хүртэхийг тэр мэдэг

	 

	Зүсийг чинь хэлэхэд шад биш бүтэн шүлэг хэрэгтэй

	Зүгээр ч нэг хуудас биш, алтан нараар бүтээх ёстой.

	 

	Үсийг чинь дүрслэхэд шөнийн харанхуй бэх хэрэгтэй

	Үйл заяаны төөрөг мэдэлгүй жаргаж яв даа хүү минь

	 

	Хэрэвзээ Навои би галзуурч гэмээ нь номхотгоход

	Хэдхэн гогцоо үсээр чинь гинж хийхэд л болох нь тэр!

	 


* * * Ай, ямар тийрэн нь...

	Ай, ямар тийрэн нь түүнд нүгэл үйлдэх тэнхээ заяагаа вэ!

	Авсанд хүн түүний төлөө орно гэдэг ч нүгэл юм биш үү!

	 

	Харагдсан газраа л тэр үймээн үүдэн, хагарал тарих юм

	Хайран ухааныг мунхруулж, тачаал сэргээж, нүгэл тарих юм!

	 

	Үзэсгэлэн гоод нь биширсэн бүхэн сөгдөн мөргөнөм

	Өөртөө тэр бас нүгэл үйлдэх эрх олгосон байнам бус уу!

	 

	Мориныхоо амыг өөр тийш залсан ч зүрх шимширсэн хэвээр

	Мэлмий тусгах нь жаднаас аймшиг, нүгэлд дуртайяа тэр!

	 

	Нүдэнд минь нулимс бус цус хурж бие минь сульдана

	Нүгэл чивлийг умартах гэж дарсанд мансуурна.

	 

	Чамтай байгаад амгалан алга, үгүй гээд амьдрал алга

	Чааваас яах гэж зовоов гэж намайг өрөвддөг үү?

	 

	Өргөс цэцэг аль нь ч дарсанд норохоороо адилхан

	Үзэсгэлэн гоодоо билбүүрдэж тамын цааз шиг явна уу чи!

	 

	Хэн бэ би? Намуу цэцгийн үр! Хэдийгээр тэнгэрийн уудмаар тэнэж,

	Оддоор эрих хийвч, нүгэлд автан салдрагдаж явна аа би

	Навои миний ядарсан биед сэтгэл биш, зовлон оршном

	Насны хагацалд гэрээсээ хол нүгэл хийхийн ч тэнхээ алга

	 


* * * Чи суман сормуусаа...

	Чи суман сормуусаа өргөн, намайг харах гэж ирээд

	Цээжинд минь хутган-харцаа шигтгэн, зүрхийг минь шархдууллаа

	 

	Хоосон үгээр бичсэн захидал мэт сэтгэл минь эзгүйрч,

	Хорлонт харц чинь зүрхийг минь сэгчин үнгэж хаялаа

	 

	Саваа унан, онгирон цогих хүүхдүүд шиг цувран

	Сормуус дээр минь дусал дусал нулимс тогтлоо

	 

	Хэрвээ зүүдэндээ хагацлын шөнө үзчихвэл нэгэнтээ

	Харах нүдэн сүүдэртэн, сөс минь хагарна айсандаа

	 

	Зүрхний минь шарх дээр үнс нурамшин, хөөрхий

	Шаналлын тулга хөөнд дарагдав. Би амьд л төдий

	 

	Хүмүүс өглөөний наранд баярлана. Харин би гэрлийн сүүдэр мэт

	Хий сүг шиг болоод учрах хүний сэтгэлийг сэрхийлгэнэ.

	 

	Дамжуулж хэлэхийн аргагүй нууцыг чинь хүртэл

	Дуганд биш ч, зуушны газар, хэн нэг нь тааж л байгаа.

	 

	Уран цэцэн үгний цаана ухаан ховор байдаг юм

	Угийн сайн мэргэдийг үгийн гоёор хуурдаггүй юм

	 

	Дарсан дотроо хэн нэгний бадмаараг уруулыг харсан хэр нь ээ

	Барьсан хулаа эрүүлжихдээ буцаагаад түлхдэг нь юу вэ, Навои?


* * * Эзгүйд чинь хагацлын дөл...

	Эзгүйд чинь хагацлын дөл намайг төөнөн шатаанам

	Их галд унасан ганц өвс шиг эвхрэн шатнам

	 

	Зулын гэрэлт царайгаа харуулж, очтон гялалзах нүдээ нээ

	Галын чинь дээгүүр эргэлдэн, эрвээхэй мэт шатахад бэлээн би

	 

	Байгаа үзэсгэлэн гоогоороо ертөнцийг түйвээчих вий гэж айх юм би

	Баатар адил, биднийг тулаанд хүйс тэмтрэх вий гэж бодох юм!

	 

	Торго дурдангийн дээдээр гоён, зугаалахаар гарахдаа чи

	Тоост намраар ч цэцэглэн, улаан сарнай шиг нүд булаах юм

	 

	Энэхэн зүрхийг минь чи тэжээвэр шувуу шиг дасгажээ

	Элээнд хөөгдсөн болжмор шиг сэхүүн дуунд чинь бөмбөлзөнө

	 

	Нойгоос урт настай, Гаруунаас баян төрсөн сөн бол

	Нас болон, хөрөнгөө даатгаад ч гэсэн нэг удаа...

	 

	Дэр олбогийг минь орлогч тэр нэг хавтгай чулууг

	Дээрээс минь тавиарай гэж боолчууддаа хэл, үхэхэд минь

	 

	Хэрвээ сүүлчийнхээ зүүдэнд харцтай чинь золговол Навои

	Хэл дээ чи минь, одоо юу хийж байна! гэж асууна, сэрэхээрээ

	 


* * * Шархадсан зүрх гасална...

	Шархадсан зүрх гасална. Бай болжээ би—хар даа!

	Шаарлагдахын зовлон бүхнийг таньсан намайг хар даа!

	 

	Энэхэн зуур мэнгэ хүртэл түлэнхий боллоо, хар даа!

	Энэлэл хагацалд түлэгдсэн зүрх, шаналанг хар даа!

	 

	Амгалан тайвнаа алдан, уймарсан сэтгэл,

	Арзгар өргөс, тэвчээрийн нуга бүрхсэнийг хар даа!

	 

	Догшин дөлт харцанд зүрх минь үүрд олзлогдож

	Довтлогч сум-сормууснаас аврал үгүйг минь, хар даа!

	 

	Тэнгэр, газрын хаанаас ч мөнхийн ус олоогүй гэлцэнэ

	Тэгтэл чиний харц өвчтөнийг боловч эдгээм билээ, хар даа!

	 

	Гоолиг сайхан нуруу чинь наргил модноос эгц шулуун

	Голын тунгалагхан мяралзаанд дүрсээ чи тольдон хар даа!

	 

	Харц чинь цэцэг мэт, нулимс чинь шүүдэр мэт

	Хайрлахгүй ч гэсэн өрөвдөн байж намайг нэг хар даа

	 

	Хагацахуйн цагт хүмүүс бараан дээлийг өмсөн, нулимс унагана...

	Хар совин дуудан ирүүллээ би, сормуусын завсраар хар даа!

	 

	Захиа дээр чинь нүд унагалгүй, боломгүй нь Навои!

	Зайлуул, бичгийг чинь таниад, задлаа ч үгүй байна. Хар даа!


* * * Хагацлын гашуун ундаанаас...

	Хагацлын гашуун ундаанаас тэнгэр минь бүтжээ

	Хар хор балгаснаас ам минь гашуун

	 

	Ганцаардлаа би дарсаар тайлахыг хичээнэм-хэзээд

	Ханьгүй болохоор амтат дарс ч аманд гашуун

	 

	Гуньхралт шөнөөр өөрөө аадар мэт нулимс унагаагүй хүн

	Гашуун шаналанд өртсөн намайг өрөвдөхгүй нь үнэн

	 

	Гансралыг тэвчих ундаан өгье гэж бүү оролдоорой,

	Хагацлын шархнаас ундрах булаг гашуун

	 

	Гашуун давс жимсийг орлож, нүд чинь ч гичтэй болж

	Гашуун аялгуу сонсох бүхэнд аман дотор хор дүүрнэ.

	 

	Гашуун дарс ч хорны дэргэд чихэр шиг санагдана

	Хачин юм даа, чиний тохуурхал гэнэт аятайхан санагдана

	 

	Үхэл түйвээх хүртэл амьдралын амт бал бурам

	Үйлийн заяа хазайхад гашуун шорвог болдог юм

	 

	Газрын хүмүүст ханилахын хувь заяажээ, Навои

	Гагцхүү миний тэнгэр л хагацлын ундаанаас бүтжээ.

	 


* * * Өрсөлдөгчид рүү минь...

	Өрсөлдөгчид рүү минь хараа чулуудаж, намайг чи айлгах юм

	Өр зүрхэнд нь гэрэл асааж намайг чи авслах юм

	 

	«Сэтгэл минь чухам яачихаа вэ» гэж салхинаас би асуулаа

	«Сэхүүн хатагтайд гишгүүлжээ» гэж салхи надад хариуллаа

	 

	Хайртын минь царай наран гэрэлтэй нь нүд гялбам

	Халуун галынх нь илчинд, урссан нулимс хатдаг юм

	 

	Тэмүүллийг минь даажигнан бөгжин дээр чинь улалзах бадмаараг мэт

	Тэнүүлчийн цуст нулимсанд уруул чинь гялсхийн харагдаад өнгөрлөө

	 

	Үзэсгэлэнт бусад хүүхнүүд гэрэлт цохны гэгээтэй ч

	Үзвээс, чиний адил одод бүдгэрэн, туяатай нь үгүй ээ

	 

	Чамайг үгүй бол газар тэнгэр, галав ертөнц харанхуй

	Чамайг мөрөөсөн суухуй наран хүлээх шөнө мэт

	 

	Хайр сэтгэлийн халуун илчээр бүхнийг цэцэглүүлэн соёрхогч

	Хан зул шиг ийм гэрлийг онхиос би үзээгүй

	 

	Анхны бороо, тэнгэрийн дуу шиг инээдтэй, уйлаантай

	Алив өнгөөр хувирч байдгаараа дурлалын хавар сайхан

	 

	Татгалзахуйн чавхдасанд л гар бүү хүрээрэй, Навои минь

	Тааруу амьтны зайг эзэлж, хоолыг нь хороовзой.

	 


* * * Үзэн ядаж хилэгнэн уурсахдаа...

	Үзэн ядаж хилэгнэн уурсахдаа харц чинь шөнөөс харанхуй

	Үзэн өнгөрөөх гай гамшгийн мөрөөр миний сэтгэл харанхуй

	 

	Сандарч мэгдэхийн үес өвдөх, анагаах хамтдаа юм

	Санаа алдахын төдийд сэтгэлийн шарх илаарьшина.

	 

	Хайрын сэтгэлийн нөөц зуун амьтай гэлцэнэ

	Харин би өвдөг сөхрөөд бүгдийг нь чамдаа өргөнө

	 

	Харцнаас чинь эмээхдээ би нөхөдтэйгөө ч тангараг гөвлөө

	Харь хүмүүстэй ханилан, чамд л би сүүдэр боллоо

	 

	Царайг чинь харах тутамд сэтгэл хөдлөөд тогтох нь үгүй

	Чамд зуун зүрх зочлон цэнгүүлж, ганц би л сумны бай шиг

	 

	Эвдэрч өөрчлөгдсөнийг эрэн, эрснээ ямагт олном

	Энэ бие минь гэтэл чамд мөнхийн дагуул болном

	 

	Хатангадан сууж туурвисан шүлгийг чинь, Навои минь

	Хайраа илчлэн хүмүүс дуулна. Чи тэднийг тайтгаруулагч аж.

	 


* * * Хэрэггүй л, унасан морио...

	Хэрэггүй л, унасан морио сэтгэлийн талбай руу шавдуулах юм даа

	Хэн хүслийн жолоогоор хүлэг морио тогтоож байлаа даа

	 

	Морьтон бүсгүй сормуусаараа сэтгэлийг минь хөндсөн нь

	Гайхамшиг бус төлжих хаврын хүч биз дээ

	 

	Хайрын дөл хэнхдэг дотор түгжээгээ мултлан

	Халуун илчээ чөлөөлж нэгэн амраав

	 

	Самуурсан ухаан бодлыг минь аврах гэж

	Шаналсан сэтгэлийн зайд чи минь бүгээсэй!

	 

	Ай сөнчин, үхлийн ундаа хүн бүхэнд хүртээмжтэй,

	Амь насыг минь дарсаар богиносгон туслаач!

	 

	Хагацал дунд мөнх настан л дэггүй байх

	Хайртаа хүлээхэд ганц агшин ч мянган жилээс ч урт аа

	 

	Найдвар итгэлийн зул сэтгэлд чинь ассан болохоор

	Навои минь чи шаналал зовлондоо ч баярлаж яв.

	 


* * * Савхан хуруу нь гайхширан...

	Савхан хуруу нь гайхширан, уруул дээрээ тогтов,

	Санааны цалам болж, сэтгэлд минь өөрөө тогтов.

	 

	Хайртан бүр урамшил бадраадгийг ойлгоогүйг минь

	Харсаар суутал хэлж, хуруу уруул дээрээ янзтайхан тогтов.

	 

	Азраилын гарт царцсан чулуун өвгөн хүртэл

	Алиман уруулын инээвхийлэл амилан тогтов

	 

	Диваажингийн шидэт тогос гэлтэй түүнийг минь үнсэн

	Дэвүүр салхин хацар дээр нь эргэлдэн тогтов

	 

	Уйлсаар байтал нүд минь алтан зул шиг болоод

	Угийн хар цэцгийд минь хагацлын аймшиг тогтов

	 

	Аяа, балгасанд үүрлэгч шувууд амгалан байг

	Аймшигт өвлийн хүйтэн шүлэгт минь тогтов

	 

	Гамшгийн утаа зуун хундаганд мэлтгэнэн байна, Навои

	Галзуу дарсанд гэвч тэнгэрийн хишгээр жаргал тогтов.

	 


* * * Дарвуул хийсгэж хагацлын хөлөг...

	Дарвуул хийсгэж хагацлын хөлөг замд гарав

	Давлагаан зүрхийг минь эрэг шиг хэмлэнэ

	 

	Уйлсан нүдний минь нулимсаар усан галав юүллээ

	Ул тавих газар алга. Чи минь яаж буцна даа

	 

	Догшин салхинд далайн усан оволзох бүрий

	Дотор сэтгэл минь чинийхээ л төлөө зовних юм даа

	 

	Амраг сэтгэлийг чинь тэсгэлтэй нь цуг аваад явчихжээ

	Асгарах нулимсанд зүрх минь шатаж, цөхрөлөө баржээ.

	 

	Амьд уу, үгүй юу гэж түүний минь тухай бүү асуу

	Амьсгаа надад байсан цагт, тэр минь амьд

	 

	Алт цутгахад тачаалын тэнгис цалгина

	Амьдрал гэдэг зоос бол-тэр нь зөвхөн ганцхан

	 

	Хэрэгцээгүй зовнилын завь умартлын далайд живнэ

	Харин Навои чиний гарт хундагатай дарс цалгина

	 


* * * Халаг минь, халаг минь!...

	Халаг минь, халаг минь! хаачив аа, чи минь алга.

	Хэлэлгүй намайгаа цөлд орхиод чи минь алга

	 

	Намайгаа нум шиг орхин сум шиг одлоо нөхөр минь

	Насны хагацал эдлэхэд хөвч минь буруутай гэж үү!

	 

	Өндөр дээд ихэс гуйлгачинтай нөхөрлөдөггүй юм бол

	Өчүүхэн доорд намайг яах гэж анх гийгүүлсэн бэ!

	 

	Хэнтэй ч бүү ханил гэж л чамд зөвлөхөөс, найз минь.

	Хагацлын жадаар амьдрал сүлбэн, замын нугачаанд аллаа, чи минь

	 

	Асгаруулж сууна аа би, аюул зовлон учирсан бил үү!

	Алс газар суугаа нөхрөө, хаягдсан би санасан биш үү.

	 

	Айлын цонхны гэгээ шиг чиний минь дүр тогтсон

	Аюулхай зүрхний хагацлыг хүмүүс өрөвдөж л байг

	 

	Ганцаардлын зовлонд цадсан бол, Навои минь чи

	Газрын холоос айлгүй нөхрийнхөө хойноос яв аа!

	 


* * * Төрөлх нутгийг чинь би...

	Төрөлх нутгийг чинь би диваажингаар ч солихгүй

	Төрсөн биеийг чинь би тэнгэрийн дагинатай ч зүйрлэхгүй

	 

	Онилсон харцанд чинь миний зүрх нээлттэй атал

	Оносон сум одоо хүртэл байхгүй нь юу вэ!

	 

	Хатсан мөчрөөс навч жимс олдоггүйн адил

	Энэлсэн биед эрхэм сэтгэл байдаггүй юм шүү

	 

	Чихэр давс хоёулаа байдаг уруулын амт давташгүй,

	Чиний үнсэлтгүйгээр миний эмгэг эдгэшгүй

	 

	Хатуухан сэтгэлдээ өрөвдөхүйн нэгээхэн ч дусалгүй бол

	Хайрын сарнайг нулимсаар ундаалж, барахгүй шүү

	 

	Навоин адил нөхөрлөл санаашралаас хагацахыг хүсвэл та минь

	Наад цомоо өргөөд хэзээ ч хоцрохгүйгээ амлаарай та минь

	 


* * * Сайхан чиний нүд л...

	Сайхан чиний нүд л зөвхөн хар биш шүү, хар нүдэн минь

	Саран хөмсөг чинь үнэхээр хилэн хар юм аа, хар нүдэн минь

	 

	Эрчлэх давлагаан адил хар үсэндээ хөвүүлэн урсгавал хар нүдэн минь

	Эх орноос минь ч гэсэн хөдлөөд явчхаж дөнгөнө дөө

	 

	Сарнай хацарт, чи минь наргил модноос ч гоолиг

	Сайхан чамдаа хаврын гургалдайн дуугаар өргөл баръя

	 

	Зүү шиг сормуусныхаа ширхэг бүрээр чи намайг жадлаагүй бол

	Зүрх минь яагаад зуун шархтай явах вэ хар нүдэн минь!

	 

	Дорд биднээ гийгүүлж, хааяа ч болох нь ээ санаж яваарай,

	Дор дороо л чамд мөргөн, чамаар амилнам, хар нүдэн минь

	 

	Хан тэнгэр Абу-ль-Гази ибн-Байкар мөнхийн нөхөрлөлөөр

	Харц чинь тогтоогүй Навоиг шагнаг яах вэ, хар нүдэн минь

	 


* * * Хархан нүд чинь...

	Хархан нүд чинь цөлд асаасан түүдгийн гал юм бол

	Халуун галыг тойрсон сормуус нарийн торлог, агийн бут мөн

	 

	Нүгэлтэн бүхэн тамаас диваажин руу тэмцэн тэмүүлдэг шиг

	Хүн бүхэн, диваажин мэт чам руу, мөрөөдөл, шүтээн рүүгээ тэмүүлнэ

	 

	«Тэнэг минь, бүү санаа алд!» гэж намайг битгий тайтгаруул

	Тэгж л, санаа алдахаар хайр минь ундарч байгаа юм

	 

	Ухаан балартах үед минь түүний нүүрийг толь адил

	Урд минь харуул, уруул дээр амьсгал царцана

	 

	Уушны газрын эзэн намайг тэрсүүдэд тооцог яах вэ

	Уулгалах аюул дунд үхнэ би. Сүмд сууя байз

	 

	Аяа, Сөнчин! Хорвоо иймээс одоо чи Навоид

	Агь, намуугийн амтат мунхруулагч дарс өгөөч

	 


* * * Хашаанд чинь би энэлэн...

	Хашаанд чинь би энэлэн шаналан хэвтнэм

	Хааяа л нэг нохой чинь гүйж ирэх юм

	 

	Урсгалд автсан мөчир нордог атал

	Чамайг бодсон шаналал намайг шатаана

	 

	Шөнийн харанхуйд давхийсэн манаач шиг

	Миний зүрх ямагт тайвангүй нь мэдээж

	 

	Цээж рүү минь чиний харвасан сумыг би цуглуулж

	Чөлөөт сэтгэлийнхээ шувуунд тор сүлжиж байнам

	 

	Хархан үрэл, улаахан алимтай уруул мэнгэ хоёрыг чинь

	Харсан хүн бүхэн зүйрлэдэггүйг мэдэж ав.

	 

	Үзэсгэлэнт хүүхний үс гэзгэнд ороогдон

	Үнэндээ аалзны торонд орсонтой хувь нэгэн буюу

	 

	Одоо Навои би үнэнч нохой чинь болжээ

	Ормог үсээ тастан хүзүүвч хийж өгөөч

	 


* * * Цэцэн ухаантан ч хүчээр...

	Цэцэн ухаантан ч хүчээр цэцэг дэлбээлүүлж чадаагүй ээ

	Сэтгэл нээх гэж цээж урахын хэрэг байна уу?

	 

	«Уймарч, хүүхний төлөө дэмий л чи гуньж явна» гэж санваартан хэлнэ

	«Угаасаа, түүнд сэтгэл алдахгүй хэн байна!» гэж би асууна

	 

	Сэтгэлийн түймэр дарах сумыг нуман хөмсөг илгээсэнгүй

	Сэрүүн сарны гэрэлд хайрт минь угаал үйлдэнэ

	 

	Хорлонт хагацлын цөлд би хар шуурга мэт оволзоно

	Хоног өдрийн туж, гэтэл элс шууралгүй нам гүм оргино

	 

	Зул шиг мандсан нарыг хааж болохгүйн адил

	Зургийн хуар шиг үзэсгэлэн чинь толь нэвт туяарнам.

	 

	Энэ хорвоо алтан гургалдайд ганцхан дуу заяажээ

	Эгээ л хуурамч сарнайн тухай би мянган дуу зохиожээ

	 

	Хайрт чинь хүүхэн биш, тэнгэрийн дагина болохоор, Навои

	Хайрын талбарт хүний мөр яаж ч гарах билээ дээ

	 


* * * Тэсгэлгүй хайрандаа амиа...

	Тэсгэлгүй хайрандаа амиа хорлох гэсэн мэт

	Түнэр харанхуйд лаа уйлан хайлан шатнам

	 

	Ганцаардлын шөнө хав харанхуй. Би дуу хүснэм.

	Гургалдай донгодохоо больсон ч гэсэн, хэрээ гуагладаг болоосой.

	 

	Түйвээх их шуурга болоод гудамжаар чинь туйлж

	Түгж! гэж чиний тушаасан хагацлын хаалгыг балбах сан

	 

	Аяга амсардалгүй яваад өгсөн өдөрт чинь

	Архи дундралгүй, шаазан дүүрэлгүй өнждөг шүү

	 

	Тэнгэрийн аянга зүрхэнд минь сүх шиг бууна

	Тэрсүүд энэ хүчинд шаналсан сэтгэл хатуушна

	 

	Усан үзмийн навч мэт царай минь гундан хатлаа

	Ундаа дарсаараа тэтгэж цус бүжиглүүлээч, сөнчин минь

	 

	Олон шүтлэгтэй бол-гуйланчлалын зам дээр байгаа нь тэр

	Оосор болж шаахай тогтоогч уяа тасарвал хөл нүцгэн болох нь

	 

	Хэрцгий догшин зангаараа Навоиг тамлана гэж

	Хэлсэн үгэндээ чи хүрчээ. Зул минь бөхлөө

	 


* * * Чамайг үзэнгүүт л би...

	Чамайг үзэнгүүт л би «хайрлах хүнтэй боллоо» гэж итгэсэн сэн.

	Чингэтэл тэнгэр минь, түүний минь сэтгэл хуурамч юм санж

	 

	Саран гэрэлт царай, уран үгийг чинь би зуран хэлж чадна

	Сайнаар амьдралыг тунгаах унтаршгүй хүслэн надад бий

	 

	Хар даа чи, цээжийг минь онгойлгоод үз

	Хагацлын мэс зүрх зүссэнийг өөрөө үз

	 

	«Хөөрхий минь чи амьд уу» гэж тохуутай инээнэ үү чи

	Хэнтэй ч зүйрлэшгүй чинийхээ дэргэд жаргалтай байжээ би

	 

	Хайр сэтгэлийг эрдэнэ мэт хямгадан далдлах ёстой

	Харах нүдэнд тусахгүй шарх эмзэг зүрхэнд бий

	 

	Уун согтуурагчдын гудамжинд аж төрөл мартагдавч

	Уучилж хэнтэй ч хуваалцахгүй сахиус нэгэн буй

	 

	Навои чиний дуунд чих нь дүлийрчээ гэлцэх юм

	Наанадаж, хашхирна гэдэг амьд байгаагийн шинж ээ

	 


* * * Шүүдэрт сарнай лугаа...

	Шүүдэрт сарнай лугаа, агар модон лугаа чамайг зүйрлэнэм би

	Шүрэн уруулыг чинь дарс юм аа гэж хайрласандаа хэлнэм би

	 

	Михрамбын адар гэмээр нуман хөмсөгний чинь дор

	Миний зүрх хоргодох тийм л заяаг эрнэм би

	 

	Час улаан бадмаараг-чиний л уруулын өнгө шиг

	Цусаар уйлах зүрхээ цээжнийхээ шархаар харнам би

	 

	Царайны чинь сайхныг би одтой ч үл зүйрлэмүү,

	Цацрах их туяанд чинь орчлон гийхийг үзнэм би

	 

	Харцны хаанчлалаас яаж нэг гаръя даа гэж

	Хархан гэзгэнд чинь хүлээстэй тийчлэн хэлнэм би

	 

	Торгоны сайхныг шилэх нь илүү ажил гэлтэй,

	Тостой даавуу өмссөн ч тормойх нүдийг чинь хаах юм биш

	 

	Навоигоос чи минь харцаа бүү салгаарай гэж

	Насаараа чамд олзлогдсон зүрхээрээ гуйж хэлнэм би


* * * Өчүүхэн төдий ирмэхэд нь...

	Өчүүхэн төдий ирмэхэд нь цээжинд жаргал бадарна

	Өдрөөр амгалан үгүй, ужиг шөнө нойр үгүй

	 

	Санаа алднам. Наргил модон миний гэгэлзээд бөгтийсөн ч юм биш

	Сайхан чиний минь нуруунд атаархахдаа тонгойсон юм

	 

	Шүүдэр, салхи-амьдралын чийг, Иса бурхны амьсгал

	Салхинд зугаацах тэр бээр цэцэрлэгийн дотор энхрий

	 

	Харцаараа тэр дурласан сэтгэлийг минь тамлана

	Хагацлын дунд би тор, өгөөш болж зовлонгийн бүргэд барина

	 

	Элсэн цөлд янзага тэжээсэн Межнун, үнэнч хайрын баталгаа!

	Сэтгэлийн хөгжимд нандин чавхдас дурлал юм

	 

	Хайр гэдэг хүнийг хайргаар билүүддэг болохоор

	Хагацал зовлон туулсан бүхэн зүрхний толь шиг өнгөтэй

	 

	Үнэнчийн дээдээр чамдаа дурласан Навои миний

	Үйлийн гавьяа нь хүлгийн туурайн мөр том шүү

	 


* * * Уруул чинь улаан бадмаараг!..

	Уруул чинь улаан бадмаараг! гэж хэлсэн юм, яах вэ,

	Урдаас харвах сум—мэт уруулыг чинь би хүссэн юм, яах вэ

	 

	Цус лугших сэтгэл хальс бүрхүүл төдий юм

	Цурам ч амраалгүй зүрх тарчлаах хагацлыг би яах вэ

	 

	Улаахан уруулын үг нь хурц, амт нь шорвог

	Унд хоолны ширээнээ ингэж би сонслоо, яах вэ

	 

	Дурлалын халуунд мэгшин суухдаа дагинасыг би үлдэн хөвж,

	Дуудан, дуудан чинийхээ хойноос эхэр татан уйлсан юм аа, яах вэ

	 

	Үүлэн хөшиг чандаас өнчин сар урган мандлаа

	Үгүй, сар биш, нар байна. Өө биш, чи минь байна... яах вэ

	 

	Залуу насыг алдаршуулж хулаа дүүргэгч Сөнчин минь

	Замбуулинд илүү сайхан нас үгүй юм чинь, яая гэхэв!

	 

	Навои минь, шаналалд автсан зүрхээ хар, сайн хар.

	Нартад бүгд мөнх бус, гэхдээ үнэнч нь үнэнчээрээ. Одоо яах вэ!

	 


* * * Өнгөний бялдуучлал, хэргэм зэргээс...

	Өнгөний бялдуучлал, хэргэм зэргээс ангижран дарс уу

	Өвчин зовлон, худал хуурмагаас зугтааж дарс уу

	 

	Дарсанд согтсон зүрхэнд хайрын түймэр шатна

	Даагдашгүй зовлонг умартаж сэтгэлийн шарх илаарьшина

	 

	Дарамт хүлээс хоёрыг тайлах нь олдохгүйн гавьяа

	Дарсны цацраг гэрлээр хоргой шиг сүлжсэн нь гавьяа

	 

	Амрагаа алдахгүй гэвэл өврөөсөө бүү холдуул

	Айлгүйтэж яваад сүйрвэл, амтат дарсанд мансуур

	 

	Хагацлын шөнө чам дээр бороо асгарна

	Халуун цусны улаан юм гэвэл дарс л байна.

	 

	Юутай энэрэлгүй вэ! Зовлонт над руу хагацахын өмнө эргэн хар

	Юм бүхэн хэрэггүй гэлээ ч, аягахан дарс тогтоочих доо

	 

	Навои саран хацартаасаа хагацах дургүй байна

	Наад бүсгүйгээ дарстай цуг өгчих л дөө тэнгэр минь!

	 


* * * Орчлонг би чамгүйгээр...

	Орчлонг би чамгүйгээр шаналж өнгөрөөх хувьтай байж

	Оносон чулууны чинь шархнаас цэцэг ургах заяатай байж

	 

	Ордон шилтгээндээ цэнгэн, инээж баясах дуртай чи

	Орох оронгүй бадарчид манайд цуглах хувьтай байж

	 

	Нялх багын нойроор аз жаргал минь дугжирч

	Наран мандан мандтал би нойргүй тарчлах хувьтай байж

	 

	Хатуу тохуурхал хорслын торонд зүрх минь тарчилна

	Хайрт минь энэ торыг нэхэх учиртай байж

	 

	Хагацал хэмээх тэр шөнөөр намайг бүү айлга, үхэл,

	Хайртаасаа хагацан сууж амьдрах хувьтай гэж уу, би!

	 

	Оролдон айлгүйтэх эмс рүү харахыг ч би хүсэхгүй

	Онгон сайхан тийм л бүсгүй зүрхийг минь булаах хувьтай байж

	 

	Одоо чи Навои гургалдайн дуунд тачаалын хөг бүү эр

	Ороо хайрын хойноос чи тэнгэр өөд гинших хувьтай байж

	 


* * * Хагацал чи намайг...

	Хагацал чи намайг хэдий болтол тамлах юм бэ!

	Халуун амийг минь эвдэн бусниулахаар завдана уу!

	 

	Хар үйлээ чи санасан зоргоор гүйцээж

	Хамаг биеийг шаналгаж, зүрхийг минь хатаахыг бодно уу

	 

	Хагацал чи над руу шаналлын сум мэргэнээр харваж

	Хатан зүрхийг минь гутамшгийн талхинд тарчлаана уу!

	 

	Хамаг биеийн минь шархыг нэгд нэгэнгүй сэдрээж

	Харанхуй шөнөөр ч гэсэн хагацлын сум зоосоор байна

	 

	Хатамж даа, зүрх минь! Өөрөөсөө зугтаад гарах биш

	Хагацал, эр зоригийн өмнө бууж өгдөг юм шүү

	 

	Шаналал, гутралыг тэсэн тэвчвэл

	Шантран няцаж мэднэ, хагацал

	 

	Хавьтан ойртох тусам хардалтын зовлон эхлэх юм чинь

	Хагацлаас ангижраад дээдийн жаргал эдэлнэ гэж үү!

	 

	Хагацлын өнгө хар ч буй, цагаан ч буй

	Хагацлын дагуул мартагнал, цөхрөлийн нэгэн

	 

	Ухаан санаа саруул дээр дарсаа уу, Навои

	Уйтгарт хагацал, исгэлэн дарсыг ээдүүлээгүй ээ

	 


* * * Найран дээр хэн санаа алдав...

	Найран дээр хэн санаа алдав! Хундага дүүрэн дарс хүсэв үү!

	Найрсаг сайхан ухаантай үгээр сэтгэлийг нь засах хэрэгтэй

	 

	Зүрх шатаж, энэлэн зовохын үед санаа алдах нь зүй

	Зүйтэй сайхан үгээр өөд нь татах хэрэгтэй.

	 

	Хайртай болсон хоёрт амьдралын гэгээ, үүрийн туяа хэрэгтэй

	Хагацлаар намайг алья гэвэл гунигийн хар шөнө хэрэгтэй

	 

	Үүдэн дээр чинь болзох ганцхан мөч надад хэрэггүй

	Үүрдийн учраа үргэлжийн хавар хэрэгтэй

	 

	Санаа алдсан сумнуудыг хойшдын төлөө хадгал, тэнгэр минь

	Сайтар онож харвая гэвэл мэргэн сум хэрэгтэй

	 

	Хызрыг ердөө ч чамлалтгүй эзгүй тал өмнө чинь бий

	Хайлан уйлан суухад чинь хызрын ивээл хэрэгтэй

	 

	Хайрлаж дурласан бүхнийг шаналан хүслэнд сургана уу, Навои

	Хамгаас хүчтэй хайрын гал тэр багшид хэрэгтэй

	 


* * * Нүүр царай чинь...

	Нүүр царай чинь хүн бүхэнд яруухан гэрэл гэдгийг мэднэ чи

	Нүхэн харанхуй намайг нөмөрч, итгэлгүй болсныг минь мэднэ чи

	 

	Амьдын рашаан адил алиман уруулыг хүслээ би

	Адбиш мөнх амьдрахын нууцыг тайлаач, Иса тэнгэр

	 

	Тэнгэрийн хундаганд дүр чинь тусахын төдийд

	Гаслангийн уурхай—царай чинь нар болон гэрэлтдэгийг мэднэ чи

	 

	Гайхамшгийн зул чи минь үүрийн цолмоноос ч гэрэлтэй

	Гараг эрхсийн дунд ч хамгаас содон оо мэднэ чи

	 

	Үзэсгэлэнт чиний сэлмэн дор хүзүүгээ тавихад ч бэлэн

	Үтэр эдгээх сахиус чинь шилэн дээр минь дараастайг мэднэ чи

	 

	Зовлон гачаалын бамбай болсон итгэлд чинь

	Зол болж би энхрийлүүлэн бүлээцдэгийг мэднэ чи

	 

	Нохойн нь идүүрийг чи Жемшидийн завьяа мэт санаж

	Насны өтөл болтлоо энэлэнгээ ууна уу, Навои минь

	 


* * * Хүзүүнд минь чи гунигийн...

	Хүзүүнд минь чи гунигийн чулуу энэрэлгүй зүүжээ

	Хүн биш мод болж, гуниг минь жимс болсонд, баярлана уу чи!

	 

	Шунхан улаан уруул чинь балаас илүү амттай

	Шоолон, баясан инээх чинь нүдний минь чимэг ээ

	 

	Хүмүүст чи ширээ засаж, аз жаргалын хундага өргөжээ

	Хөөрхий надад гэтэл хундага хор атгуулжээ

	 

	Гургалдайн хоолой л надаас чи хүсээгүй юм бол

	Гунхсан сайхан сарнай болж цэцэрлэгт ургадаг нь юу вэ!

	 

	Диваажингаас хөөгдсөн Адам шиг, чамаасаа би хагацаж

	Дааж давшгүй там руу чамд л түлхэгдэн орлоо

	 

	Үнэнчийг мэдэхгүй сарнай алтан гургалдайн зовлон

	Үүрд мөнхийн сэтгэлээр гургалдайг шагнадаг ч болоосой

	 

	Межнун галзуурсан ч зовлон нь Навоиг гүйцэхгүй

	Миний ухааны зам дээр мөнхийн тээг нь чи!


* * * Цээжиндээ захиаг чинь тэвэрмэгц...

	Цээжиндээ захиаг чинь тэвэрмэгц догдолж эхэллээ зүрх минь

	Чиний уруулыг шимнэ гэхээс булгилж гарлаа зүрх минь!

	 

	Архаг шаналлаа эмчлэхээр захиаг чинь цээжиндээ наалаа

	Анагаах тэр л амийг туйлаас хүсжээ зүрх минь!

	 

	Эдгэршгүй гүн шарх аньж эхлэхийн даваанд

	Эрлэг тамын алс тийш нисэн одлоо зүрх минь!

	 

	Ганц хормын дотор хальс нь гуужаад унасан мэт

	Газар дэлхийн зовлонг удтал нууж дээ зүрх минь

	 

	Захиа задлахад судас минь задрах шахна

	Замбуулинд үүнээс илүү хүлээсэн юмгүй ээ зүрх минь!

	 

	Тэгэвч захидлын үгс манан мэт бүдэг

	Тэгтлээ баярласан зүрх эргээд гуних нь зүдэг

	 

	Дахиад л цээжний шарх сэдэрлээ дээ, Навои минь

	Захиагаа элгэндээ наахад зүрхэнд түймэр шатна


* * * Хагацлын цэнхэр шархнаас би...

	Хагацлын цэнхэр шархнаас би, гэгээн өдрөөр шатлаа

	Харанхуй шөнөөр сэтгэл минь хүхэрт галд шатлаа

	 

	Уйтгарт оромжийн минь дотроос нүхэн харанхуйг үлээж

	Улаан гал дүрэлзүүлж, хагацал намайг гийгүүлнэ

	 

	Ургамлын цэнхэр будгаар чи арьсанд минь тэмдэг тавилаа

	Уурлан хараан байж би түүний нь огтчиж сорви үлдээлээ

	 

	Бай болж, зүрхээ харвуулан баяжлаа би,

	Бадмаараг, эрдэнээс харвасан сум чинь надад үнэтэй

	 

	Сарнайн дэлбээг цэцэрлэгт минь алтаар хучиж орхичхоод

	Сайхан үнэрийг өөрөө авч дараачийн хавар луу явчихлаа чи

	 

	Давилуун сэтгэлээ дарах гэж сүмд би мөргөхгүй

	Дарсны мухлаг дотроос л намайг олж аваарай, чи

	 

	Хэзээ ч арилшгүй толбоор гэрлийг минь хаалаа ч, Навои

	Хэнхдэг цээжээ ярж, зүрхнийхээ гэрэлд шүлэг бичнэ ээ


* * * Үлэмжхэн их хайр минь хариу ердөө олсонгүй...

	Үлэмжхэн их хайр минь хариу ердөө олсонгүй,

	Үрэн тарсан сэтгэл минь амгалнаа нэг ч олсонгүй

	 

	Тарчлан зовж суухад минь хэн ч намайг энэрсэнгүй

	Таалах амрагаа эрээд мөрийг нь ч би олсонгүй

	 

	Өрөвдсөн хүний үгс—буман сумны бай болгосон намайг

	Өөрийн чинь хөмсөгнөөс ниссэн ганц ч сум оносонгүй

	 

	Үзэсгэлэнгийн хаанчлалд өртсөн шигээ зовж би үзсэнгүй

	Үйл лайгаа эдэлсэн өөр шигээ хүн нэгийг ч олсонгүй

	 

	Саран хацартын чинь босгыг цэнгэл бүү орхиг,

	Сайхан сэтгэлийн яриа, хайрын цэнгэл намайг олсонгүй

	 

	Байгаль эхийн заяасан сайн санааны үр хөөрхий

	Байдаг чадлаараа тариад нэг ч цэцэг би олсонгүй

	 


* * * Үнэнч нөхөр минь гэж...

	Үнэнч нөхөр минь гэж тангараглан, гомдохдоо уйлдаг сан тэр

	Өөрөө гэтэл өнөө намайг дооглон инээж сууна-нууц дайсан

	 

	Анд нөхөр гэсэн чинь Дайснуудад намайг тоглоом болгожээ

	Аяа ийм нөхөртэй байсанд орвол дайсны гарт үхсэн нь дээр

	 

	Нөхрийн минь сэтгэлд хийсэн шарх, мэсний шархнаас гүн

	Нөхөрлөлийг би дайснаасаа сурна, хэрвээ чи намайг мартсан бол

	 

	Дайсан мэсээр цавччихвал нөхөр минь эрхбиш боож өгөх сөн

	Далдаас нөхөр минь хутгалчихвал хэн түүнийг анагаах билээ

	 

	Ээ, дайсаан! Зүрхний минь шүтээнийг бүү зэмлэн гутаа

	Эр нөхөр минь голомт түйвээж, сэтгэл минь хэдийнээ шархадсан

	 

	Зүрхээ сугалан өгсөн анд минь, одоо миний эсрэг болж

	Зүдүүр зовлон тарьсан бол, ёолох дууг минь дайсан сонсог

	 

	Навои минь, энэ хорвоод жинхэнэ нөхөр алга болжээ,

	Нүд хүртэл дайсан болж, нүгэл үйлдээд байх юм даа.


* * * Санаад уйлсан нулимсаа би...

	Санаад уйлсан нулимсаа би үер болгоод цалгиуллаа

	Саран доорх хорвоог балгад болтол цалгиуллаа

	 

	Сандарсан дуу минь аянга болж, нүд минь үүлс хураалаа

	Санаа алдах бүрийд тэнгэрийн цахилгаан гялсхийн харвалаа

	 

	Сансар орчлонд зүрхнийхээ хэлтэрхийг улалзуулан шидэж

	Сайны ерөөлт цэнгэлийн цэцэрлэгийг ч тамын орон болголоо

	 

	Сарны гэрлээр хагацлын харанхуйг сольсныг минь

	Сайтар бодон олноор өсгөн ойлгоорой

	 

	Салахын зовлон садаа болно хэзээ ч битгий дурла

	Сад тавьсан олон үгээр хагацлын гунигийг дийллээ

	 

	Сархадын амтанд уусаад хүмүүсийг үзэн ядахад

	Садан төрөл, хүрээлсэн бүхэн дарсны зоорь шиг санагдана

	 

	Навои чи дүлий дүмбэ оргивч, хайраасаа буцахгүй

	Нарт ертөнцийг үзэсгэлэн хуар болголоо

	 


* * * Шөнө дүлээр сэрээд амрагаа...

	Шөнө дүлээр сэрээд амрагаа үгүйлдэг хэн боловч

	Сүүдрээ дагуулаад уйлж, гуньж явдаг юм

	 

	Хэнхдэг дээгүүр гогцоорох мушгиа зөөлөн гэзэг чинь

	Хэзээ ч санагдахын учир нүд аних завгүй

	 

	Хагацлын суманд шархадсан ч шүдээ тас зуусан болохоор

	Харанхуй шөнөөр гиншээгүйд минь гайхах хэрэг байхгүй

	 

	Амьдралын минь зул бадрах бол уу! Амрагаа би хайрласаар явна

	Амгаланг үзээгүй зүрх минь шөнийн чийгт дэвтэнэ

	 

	Нарт энэ хорвоод хагацал анагаах юмгүй бол

	Найдлагагүй гунигийн тоосоор зүрхнийхээ шархыг булъя

	 

	Одоор уйлах тэнгэр дор Навои минь хар хувцастай явна уу,

	Олдошгүй амрагийнхаа хойноос гашуудаж яваа чинь энэ үү!

	 


* * * Эрээд эрээд зүрхнээсээ...

	Эрээд эрээд зүрхнээсээ гансрал гуниг л олно

	Энэрэл үгүй хагацлын ган шиг шаналал олно.

	 

	Намайг чи голж, олны таашаалд мансууравч

	Надаас илүү үнэнчийг хаанаас ч үл олно

	 

	Салж сарнихаас болгоомжлон учир ахуйн рашаан хүртлээ ч

	Шархны тосоор эмтэрсэн элгийг анагааж үл болно

	 

	Өндөр тэнгэрийн наран Исе бурхантай нөхөрлөх аваас

	Өчүүхэн миний зовлонг зуурдхан ч яаж хуваалцах билээ

	 

	Багатар нурууг минь шоолоод яах вэ—би ихийг үүрч

	Бүхий л хайраа чамдаа шавхан, каф үсэг шиг нумарч явна аа

	 

	Хойд насандаа тамд унавч уйлан хайлсаар би

	Хорлонт тэр орчлонд нулимсан галав юүлнэ

	 

	Үнэнхүү сайхан хүн гэж Навоиг багш минь бодно уу,

	Үзтэл тэр нь хорвоогийн нүдэнд шившиг байнам


* * * Өр зүрх минь өнчирснөөс хойш...

	Өр зүрх минь өнчирснөөс хойш шөнийн шөнөд хагацалд шатна аа

	Өөрөө би гал болж, өтгөн хар утаагаар хорвоо дэлхийг хучнам

	 

	Ухаангүй дурлагсад хэзээд мөнхийн нулимсанд живдэг хойно

	Урагдаж шархалсан зүрх минь уйлан хайлан энэлнэ.

	 

	Хоёр булын хооронд орсон будаа шиг няцлагдах

	Хорин түмэн өрсөлдөгчийнхөө зүрхийг олж харах сан

	 

	Хасын өнгөт царайд чинь харсан бүхэн дурлана

	Хардаж уйлсаар би нулимсан далай тогтооно

	 

	Үхсэний дараах чиний явдал над падгүй,

	Өмсөх гашуудлын хувцас торго уу, даалимба уу ялгаагүй

	 

	Санаа алдахад гарсан утаа бөх багана болгоогүй сэн бол

	Цаанаа хоосон тэнгэр гунигийг минь даалгүй нурах л байсан

	 


* * * Түүний минь Алтан сарнай...

	Түүний минь Алтан сарнай гунигийн тоос үзэхгүй байг

	Түрүүч хөвүүн элсэн шуургыг ч мэдэхгүй байг

	 

	Зүс өнгөөрөө насны завьяаг чимж,

	Зүрх зүсдэг хатуу өргөсийг ч мэдэхгүй байг

	 

	Үзэсгэлэн гоо наргил мод шиг сайхан биед чинь

	Үхлийн худгаас татсан ус хүрэхгүй байг

	 

	Хааны хатад атаархалдаа шатан алдавч

	Хаанахын хэн болохыг чинь мэдэхгүй байг

	 

	Олны нүд чиний минь сайхныг харахгүй байг

	Ойртож байгаа бидний сэтгэлийг хүмүүс мэдэхгүй байг

	 

	Галав юүлж, гай түйтгэр хорвоог арчлаа ч

	Ганцхан чиний минь сарнайг л хөндөхгүй байг

	 

	Үүнээс өөр цэцгийг Навоин нүд сэтгэл хоёр

	Үхэж авсанд ортлоо харахгүй байг

	 


* * * Хаана явна, амраг минь...

	Хаана явна, амраг минь. Өнчрөлд би чинь хатлаа

	Хагацлын хоосон өдрүүдээс авсанд хэвтэх нь дээр ээ

	 

	Түүдэг болтол намайг хатуу сэтгэл нухалж

	Түмэн хувь илүү хагацлын зовлон эдлүүллээ

	 

	Сэтгэлийг минь сэгчин, биеийг минь хатаажээ чи

	Зэгс адил гиншин, хагацлын дуунд живжээ би

	 

	Хайртын минь сэтгэлд миний дур хомсдох тутам

	Хайрын минь сумыг хагацал улам билүүднэ

	 

	Зүрх минь сульдан сульдсаныг огтхон ч чи мэдэхгүй.

	Зүүд нойрон дундаа ч би үсний чинь үнэрийг андахгүй

	 

	Үзэсгэлэнт эмс олон байвч, тэднийг үл харна би,

	Үйлийн хар хагацал дунд гинжний чимээ дуулдана,

	 

	Амь насыг минь өршөө гэж алуурчнаас би гуйхгүй.

	Амраг хайрын итгэлийг бол хэнээс ч гэсэн гуйна

	 

	Дуг хийхийн хооронд цэцгийн хүрээлэн зүүдэллээ

	Дураар салхин наадаж хагацлыг түр мартуулаач

	 

	Сүүн цагаан гэрэл дунд сүнсийг минь чи эрнэ үү

	Сүүлчийн удаа намайг хагацлаас ангижруул, Навои

	 


* * * Ухаангүй дурласан надад...

	Ухаангүй дурласан надад ганцхан зам үлдлээ

	Ухаангүй дурласан над гагцхүү үхэл ноогдлоо

	 

	Улаан сарнайн дэлбээ-тоо томшгүй бадмаараг

	Ухаангүй дурласан миний галд зуун хөлийн мөр шатна

	 

	Чихрээ чамласан хүүхэд шиг буланд суугаад уйлна

	Чиний бараа харагдахгүй бол цонхон дороо гиюүрнэ

	 

	Усанд живэх худалдаачны завь шиг нулимсандаа би живэх нь

	Ухаангүй дурласан намайг ганцаарыг минь бүү орхиоч

	 

	Нүд чинь—согтуу түрэг, мэнгэ чинь—зальхай зарц

	Нүцгэртэл тонолоо намайг, ухаангүй дурласны баа юу!

	 

	Усанд орсон хүмүүн улайдсан чулуун дээр суусан мэт

	Ужиг хорвоогийн үнэнийг ухаангүй дурлаж мэдлээ

	 

	Гэхдээ л чөлөөт сарнай минь боол—Навоиг

	Гэрэлт саранд ухаангүй хайраа дуулахыг сонсооч

	 


* * * Энхрийлэл, сэтгэлийн цэнгээг...

	Энхрийлэл, сэтгэлийн цэнгээг хайртаасаа хүн хүртнэм

	Эвий миний зүрх, хүйтэн чулуу чамаас хүртнэм

	 

	Лалын шашинтан-олон минь ямар нүгэл үйлдээв би!

	Лай ланчиг тарьсан бол хэлээд өгөөч сүсэгтэн минь

	 

	Уяхан зөөлөн цогцос, баярыг хүмүүст төрүүлнэм

	Урдаас гэтэл намайг өргөсөөр хатгах нь юу вэ!

	 

	Мөнхийн ус шиг инээмсэглэл чинь аз заяаны дэнлүү шиг

	Мөнөөхөн наддаа болохоор л алах ялын зарлиг шиг

	 

	Гуйвтал намайг шавхуурдан салхиар үлээгээд яах вэ

	Гуринхалсан нохдын чинь боргоонд шөнөжин нүд аньсангүй

	 

	Хайрын жүнзний ёроол гартал цусаа би уужээ, сөнчин минь

	Хатан зүрхийг минь амарлиулах дарс байвал хайрла даа.

	 


* * * Тал нутгийн дээгүүр...

	Тал нутгийн дээгүүр чандрыг минь хийсгээрэй

	Гал улаан сарнайд гашуудсан гургалдайн дуу цогшино

	 

	Шөнийн цэцэрлэгт цогшин улайх нь түүний зүрх үү,

	Эргэн тойрон бутас барайх нь дутуу шатсан нүүрс үү

	 

	Цэцгийн дэлбээ адил гургалдайн жигүүр улалзан байна

	Цэнгэг салхиар хөөрөгдсөөр шатаасан нүүрс хийчихээ билээ

	 

	Сарнай биш ээ! Гургалдайн үүр шатаж байна, хараач!

	Час улаан, хамгаас улаан хайрын гал шатаж байна.

	 

	Гургалдай, сарнай яах вэ ээ, цэцгийн дэлбээ—номын хуудсаа нээ

	Гунигаа арилтал дарс хундагал, амьдралын сурахаас уншиж үз...

	 

	Гургалдай дуугүй сарнай дэлбээгүй болбол ч болог,

	Дүүрэн хундага гарт чинь байна, хагацлыг чи үүрд март

	 

	Мөрөөдөж яваа уруулын чинь туяа аяганд эс тусваас

	Мөнхийн ус ч байсан газар асгана, Навои

	 


* * * Модот ууланд тэнэж яваа...

	Модот ууланд тэнэж яваа фархад гэж бүү нэрлэ намайг

	Цаст оргилд үүлэн дээр зогсоо цоохор ирвэс шүү би

	 

	Улаан хацрыг чинь үзэнгүүт эрвээхэй адил шатвал

	Уулга алдан бүү гайх, сайханд би тэмүүлдэг юм

	 

	Үзэсгэлэн гоод чинь биширсэн би үүнд хэн гайхах вэ

	Үзээгүй юм шиг өнгөрсөн хүнд би харин гайхна

	 

	Хасын царайг чинь үзэлгүй хамаг бие минь гундлаа

	Хагацан шаналдаг хүнтэй зовлон зүдүүрээ хуваалцана

	 

	Хүйтэн цэвдэг сэтгэл чинь хамаг амьдралыг минь үрлээ

	Хүнгүй балгас шиг сэтгэлд минь шар шувуу инээлээ

	 

	Мухлагийн эзэн дарс баривал нүгэлгүй би уучихна,

	Муу хорыг өгсөн хүнд би боол шиг мөргөнө

	 

	Навои миний самуурсан ухааныг эмээр анагаах гэнэ ээ,

	Наад хэлсэн үг чинь л эрүүл хүнийх биш ээ


* * * Хагацалд өртсөн би уйлаад ханана гэж үү...

	Хагацалд өртсөн би уйлаад ханана гэж үү хэзээ нэг үед

	Хар балгасыг минь эргэхээр ирнэ гэж үү хэзээ нэг үед

	 

	Ганц л олдсон заяанаас минь тэнгэр намайг хагацууллаа

	Гашуудлын амьсгаагаар хурмастыг хуйхална хэзээ нэг үед

	 

	Дооглон инээж буй ордны үйлчлэгчид талархана,

	Дотно болж намайг хүндэтгэх цаг ирнэ хэзээ нэг үед!

	 

	Шал дэмий дээ, шастирч минь, миний тухай бүү бич

	Шарлаж тэр хуудас чинь ор үгүй болно хэзээ нэг үед!

	 

	Санаа алдалтын халуун тэнгэрийн оддыг ч дусал болгож

	Саруул өдөр ч мананд бүрхэгдэнэ, хэзээ нэг үед

	 

	Тачаалын цөлөөр тэнээд би хайрын сэтгэлд юу олов

	Тааруухан тийм эрлээр нүглийг л олно хэзээ нэг үед

	 

	Мөргөл үйлдэж, өргөл бариад нүгэл нимгэрэхгүй

	Мухлагийн эзэн л дарсаараа дөнгөж магадгүй хэзээ нэг үед

	 

	Дэндүү л цэцэн үгээ татаж яваарай, Навои минь

	Тэнгэрлэг Иса мэт ерөөл чинь оршино хэзээ нэг үед


* * * Сэтгэл минь хагацлын гунигаар...

	Сэтгэл минь хагацлын гунигаар шөнөжин цононо

	Цус хурсан нүдэн харанхуйн дунд зул шиг шатна

	 

	Түлэгдсэн сэтгэл, шархадсан зүрх минь тээрмийн чулуу болж

	Гунигийн үрийг няцлан, зовлонгийн будаа цайруулна

	 

	Миний Юсуф мөнгөөр тооцож үнэлэхийн аргагүй

	Нарны цацрал, оддын туяаг ч барьцаанд өгөхөд бэлэн

	 

	Шаналсан зүрхний хоол нь хагацал, ундаа нь цус

	Шатсан нурам шиг аажимдаа унтарнам

	 

	Хатуу сэтгэлээрээ тэр буян үйлдэнэ! Сүсэгтнүүд минь

	Харин би л хаягдсан юм даа, хэлэх үг ч алга

	 

	Ухаангүй дурласан сэтгэлд учиг зангилгаа олон

	Ужиг ховын мөрөөр мэс сугалах нь цөөнгүй

	 

	Ай сөнчин, хөлчүү сэтгэлийг минь аварч хайрлаач

	Архи, нүдний гэгээ хоёроор зүрхийг минь анагаагаач

	 

	Энэ газар намайг өөд болохын цагт

	Энхийн утсаар эрээн хивс нэхнэ

	 

	Насан хутгийн чулуунд сөгдөн мөргөхдөө Навои чи

	Там болоод диваажингийн хаалгыг өөрөө бүү тогш

	 


* * * Халуун гал зүрхэн дээр минь...

	Халуун гал зүрхэн дээр минь унтрахгүй болж тогтов

	Хар утаа, шатсан цонх нүд минь болж тогтов

	 

	Дөлөн дундаас гарахад аймшигтай, тоостой байв

	Дүрвэн хөөгдсөн би золбин гөлөг шиг үлдэв

	 

	Тас харанхуй огторгуйд мөнх хар шөнө

	Дахиад хэзээ ч надтай үүрийг золгуулахгүй тогтов

	 

	Дуугаа хураажээ Юсуф минь! Дуул дуул Дауд!

	Дуу дуулснаар намайг хайрлах л юм бол дуул

	 

	Хэцүү бэрх зовлонгоос ангижруулах гэж бүү бод

	Харин чи өөрөө тэсэхийн аргагүй болно

	 

	Хаан энх мөнхийг зүүдэлнэ. Надад түүний уруул

	Харцын эгнээнд доошилж хаан эзэн номхров

	 

	Бурхан тэнгэрийн таалалд тоогдохыг хүсвэл Навои минь

	Бушуухан сүмд очиж санваар сахь, өөр юм хэрэггүй


* * * Цээжин дотроо чамайгаа дурсах зүрхээ...

	Цээжин дотроо чамайгаа дурсах зүрхээ

	Чиний нэрээр тамгалсан лацтай би зүйрлэм үү

	 

	Эмзэглэх шархыг минь боосон тэнгэрийн заадас дээр

	Эндхийн биш гуниг үнс адил хийснэ

	 

	Хадны хээг арчихгүй хойно асгартал уйлаад яах вэ,

	Хайран зүрх минь нулимсандаа чулуун бунхан шиг байнам

	 

	Хувилгаан чиний зүрхэн дээр толины толбо шиг тоос

	Хуурамч сүүрс алдалтын манан хүдэн татаж байна

	 

	Тив дэлхийд би хэрэн тэнэсэн боловч

	Тарчилсан зүрхний гасланг хэндээ хэлнэм билээ?

	 

	Адамын үр сад үнэнч бус гэлцэх юм Навои

	Аль эсвэл чи өөр замаар гон ганцаар явна уу!

	 


* * * Цус минь урсаж дуусвал...

	Цус минь урсаж дуусвал буруутан нь чи

	Аз заяа минь дутвал буруутан нь чи

	 

	«Ирнэ» гэж амласан, «хүлээ» гэж хэлсэн

	Энэ бүхнээс ухаан солиорвол буруутан нь чи

	 

	«Уул биш зовлон юм чинь, ганцхан үнсэхэд л арилна...»

	Уй гуниг минь гэтэл улам л нэмэгдсээр буруутан нь чи

	 

	«Оддон сүмийн гэгээ миний шарханд тусжээ.

	Одоо цөөрөмд туссан мэт тодхон буруутан нь чи

	 

	Нүдний чинь илбэд автаж чиний торонд орлоо

	Нүгэлтэй хөөрхөн уруул ухааныг минь самууруулахад буруутан нь чи

	 

	Зүдүүрэл минь хувь заяаны завьяаг хувхай тагш болгов

	Зүрхэндээ би зөвхөн эргэн эргэх боллоо—буруутан нь чи

	 

	Намайг гэгээнтэн гэвэл тэнэг хэрэг. Цөмийг нь би уучихсан

	Навои одоо дарсны мухлаг руу явж байна, буруутан нь чи

	 


* * * Эрдэнэсийн чинь санг нээх...

	Эрдэнэсийн чинь санг нээх сэн гэхээс сэтгэл адган

	Энд би ганцаар балгасан дунд үүрийн гэгээ хүлээнэм

	 

	Хөмсгөө зангидахад чинь үүлэн сүүдэр бүрхэж

	Шинэдийн саран мандаасай гэж мөргөл үйлдэн суунам би

	 

	Нойрмог нүдэнд минь харагдсан бүхэн зүүдний үлгэр

	Нойргүй хонож ярьдаг бүхэн чиний дүр

	 

	Одод эрвээхэйг дуудавч, далавчийг шатаахгүйн адил

	Орчныхоо хүмүүст мөс шиг мөртөө, чамтай учирмагц хайлан шатмуу би

	 

	Чиний дарсан дарсыг амсаад үхэхэд бэлэн би,

	Чингэхдээ зооринд орсон замаа баллаж байж нөгчинө

	 

	Дарсны зоорь хаахдаа чи юу ч бодоогүй,

	Насны хүслийг минь амиа цоожилж байгаагаа мэдээгүй

	 

	Гамшиг амссан хөөрхий Навои, үхлийн сүүдэрт автан

	Гашуун зовлонгийн нулимс сувд шиг асган байна.

	 


* * * Хаяад явчхаж яахин чадна!..

	Хаяад явчхаж яахин чадна! Хайрт чинь гуйлгачин болно

	Харгуй замын чинь нугачаа орох орон нь болно

	 

	Хайс хашаа чинь түшээд жаргалдаа халуурч үхнэ

	Хайртаас минь тусгаарласан бүхэн үнс болбол таарна

	 

	Энэлж шаналсан сэтгэлдээ би цайз хэрэм барина

	Эртний сайн нөхөр минь заналт дайсан болно

	 

	Эрдэнийн чулуу, цэцгийн сортой чамайгаа би зүйрлэнэ

	Ингэсхийгээд зүйрлэх юм бүр олдохоо болино

	 

	Зовуурь гунигтаа шатаж явааг минь ойлгооч нөхөр минь

	Зовлонгоо уудлан санаа алдахад тэнгэрт түүдэг авалцана

	 

	Нүд минь манарч, зүрх минь харлалаа, Сөнч минь

	Нарны цусаар зүрх гижигдэж, түр сэргээгээч

	 

	Архины цагаан солио тусаж үхнэ дээ, чи, Навои

	Авс чинь—дарсны хуучин зоорь бэлэн байна


* * * Тамлаж намайг хэчнээн ч зовоолоо...

	Тамлаж намайг хэчнээн ч зовоолоо би дуугүй тэвчинэ

	Тангараг андгайгаа чи эвдлээ ч би дуугүй тэвчинэ

	 

	Олон түмэнд үнэнч сэтгэл, надад гагцхүү зовлон амлажээ

	Олдсоноо л авна, бусдыг нь би дуугүй тэвчинэ

	 

	Хонгорын үг-судрын сургаал, тэнгэрийн цааз,

	Хал үзсэн сэтгэлдээ ноогдох бүхнийг дуугүй тэвчинэ

	 

	Наран гэрэлт царайтай, анхилуун сайхан гэзэгтэй чи,

	Надад оногдсон сүүдрийг чинь би дуугүй тэвчинэ

	 

	Мушийх төдий инээвхийлэхийн чинь учир юу вэ!

	Муулсан ч бай, шоолсон ч бай би дуугүй тэвчинэ

	 

	Навои чиний үнэнч зүрх хайртынхаа гар дээр

	«Насаараа дуугүй тэвчинэ» гээд бөмбөлзөж байна

	 


* * * Сувдан дусал бөнжгөнүүлж...

	Сувдан дусал бөнжгөнүүлж халууцсан нүүр чинь юутай өнгөтэй,

	Сансар эрхсийн дунд наран ийм л байдаг даа!

	 

	Хорвоог шатаачихгүйн тулд чи минь хорин хөшгийн чанад нуугд

	Хасын царайг чинь гэвч хаах юмгүй нь сайхан даа!

	 

	Хайлан урсах нулимсанд минь наран адил туснам чи

	Халуун мөрөө зүрхэнд минь насан үүрд үлдээнэм чи

	 

	Бадмаараг улаан уруул чинь оюун тархийг минь согтоолоо

	Барьц алдсан сэтгэлээрээ өөрийгөө хүлэх аргамж томъё доо

	 

	Хан огторгуйн саран «яачхав аа чи!» гэж асуунам надаас

	Хариуд нь ганц үг дуугарч чадахгүй шаналсан хэвээр би

	 

	Алтан гургалдай зүрхээ, хайрын найрт бэлэглэнэ

	Аврал үгүй зовлондоо би, сарнайн дөлөнд шатнам

	 

	Шаналсан зүрхээ дарсаар тайтгаруулъя гэж шийдсэн бол, Навои

	Шаазан дотор хөөс болно гэж ам тангаргаа өг дөө!


* * * Хаа ч юм нэг газар үзэсгэлэнт...

	Хаа ч юм нэг газар үзэсгэлэнт дагина бий гэлцэх юм

	Хайртай амраг минь гэвч түүнээс зуу дахин хөөрхөн

	 

	Сайхан хүүхэн олон ч ертөнцийг түүн шиг дагуулсан нь үгүй

	Сайхан хорвоод цэнгэл авчирсан тэр минь хамгаас хөөрхөн

	 

	Гэгээн өдөр мэт царайтай гил хархан нүдтэй

	Гэрэл цацруулсан алтан зул шиг чи минь хөөрхөн

	 

	Хамаагүй ээ, илүүг үзсэн гэж нэг нь маргаг

	Харцны нь ялдмыг ойлгосон над хамгаас тэр хөөрхөн!

	 

	Сайханд ханадаг хэн байлаа, түүнд хязгаар үгүй

	Судрын Юсуф үзэсгэлэнгийн туйл гэж үү! Минийх хамгийн хөөрхөн

	 

	Мэдээж, Ширин, Лейли нар түүн шиг хөөрхөн байсан бол

	Межнун, Фархад хөл алдах байсан. Минийх хамгаас хөөрхөн

	 

	Болзоондоо ирэлгүй худлаа хэлсэн ч тэр нь сайхан

	Боомт хориг тавихын аргагүй чи минь дэндүү хөөрхөн

	 

	Диваажинд сайн санаат бүсгүйчүүд байдаг гэж сонссон би

	Даанч миний хайрт хэнтэй ч зүйрлэмгүй хөөрхөн

	 

	Гадаа нь ургасан өргөс цэцгийн дэлбээ шиг Навоид санагдана,

	Гарцаагүй, энэ орчлонд чи л хамгаас хөөрхөн

	 


* * * Намайг гуниг шаналалдаа энэлэн явахад...

	Намайг гуниг шаналалдаа энэлэн явахад ам нээгээгүйн учир

	Наад уруул чинь амттаны цавуунд наалдаж орхиж

	 

	Болор цөөрмийн мандлыг үргээчихсэн мэт үзэж намайг

	Бодол илчлэх бүрийд харамсалтай, бардмаар улалзах юм чи

	 

	Гаслангийн хүндэд би дараастай. Харин чи «Фархад!» гэж шивнэх юм

	Гайхам амттай! гэсэн нэрээрээ Ширин алдартай гэнэ

	 

	Зуудаг нохой чинь дайран ирснээ, далдиран буцах нь

	Зуурдаар үхэж байгаа надаас хүүрийн үнэр аваа юу!

	 

	Дорнын охидын үзэсгэлэн гоо нүдийг маань эсгэвэл

	Дороо бид Межнун, Фархад болцгоох ч юуны магад

	 

	Хайртаасаа хагацсан бол сэтгэлээ бүү хуур, тарчлан зовогч минь!

	Хажууд байхгүй хүнийг мөрөөдөх нь ёроолгүй сав дүүргэхийн адил

	 

	Хатадын ордны хүндлэлд бүү итгэ Навои минь,

	Хамаагүй загналгүй хэр ээ л мэдэж яв, хонгор минь

	 


* * * Гэрэлт царайгаа нуухад чинь...

	Гэрэлт царайгаа нуухад чинь шөнө намайг бүрхэж,

	Гэзэг үсээ буулгахад чинь харанхуй улам өтгөрлөө

	 

	Бие, сэтгэлийг минь салгах гэж агсам хөлгөөр довтлон

	Үе мөчөөр минь тасчин хумхын тоос болгов

	 

	Бадмаараг уруулыг чинь алдаад, цусандаа хахаж гүйцлээ

	Байсан газар, явсан мөрийг чинь улаан нулимсаар будлаа

	 

	Жаргал надад яагаад ч ирсэнгүй, хэдэн мянган хорон санаа

	Жаахан зүрхний шархыг сэдрээн, гинших дууг сэрээлээ

	 

	Өмнөх хундагыг минь дарсаар дүүргээгүй байж, Сөнч та

	Өөр шашинтныг өргөөндөө урьж ирүүлдэг нь юу вэ!

	 

	Аль ч үгүй болгон, сэтгэлийг минь үймүүлчхээд яваад өглөө тэр

	Айл бүхэнд намайг ч шашнаа орхигч өөр шүтлэгтэй гэлцэх боллоо

	 

	Алтан гургалдай надтай цуг дуулсан ч үгүй, уйлсан ч үгүй,

	Азаар тэр сарнай хацрын урхинд орсонгүй

	 


* * * Өөрийн нөхөр гэгэлгэн сарнай...

	Өөрийн нөхөр гэгэлгэн сарнай дэлгэрч байгаа бол

	Өглөө ч, орой ч, дарсгүй суухын аргагүй

	 

	Үнэнч сэтгэл хорвоод эргээд олохгүй бол, сөнч минь

	Өмнөө тавьсан энэ дугараандаа үнэнч бай, ядаж

	 

	Амарлингуй зөөлөн сэтгэлээрээ уршиг бүү тарь,

	Амгаланг хүсэж байгаа бол өөртөө л зам зас

	 

	Дайснаас өршөөл бүү горьд, зүрхнийхээ цусыг хямгадаж ав,

	Дарс, жаргал хоёрын амин судсыг барьж сур

	 

	Согтуурлын хаалга тас хаагдан шартаж би тарчилнам

	Сахиус минь ивээж, хаалга, үүдийг минь нээгээч!

	 

	Эн чацуу бүхнийг эмгэн тэнгэр ниргэдэг юм

	Энгүй үзэсгэлэнтэй бүү найрс согтоогч сарнайн охид-тэд

	 

	Далай их гунигийн дунд эрэг олохыг бодно уу чи, Навои

	Дарсан завиныхаа залуурыг юуны өмнө барьж сур!


* * * Хайрт бүсгүй минь ирэхгүй бол...

	Хайрт бүсгүй минь ирэхгүй бол зүрх нь цээжиндээ тогтохгүй

	Хаалгаараа багтаж гарлаа л бол цохихоо зогсохгүй

	 

	Агар модон адил үзэсгэлэн чи минь ирвэл

	Алсын элсэн цол ч цэцэрлэг болж ургана

	 

	Өө. Лалын шашинтан, шүтлэгээ хамгаалагтун!

	Өөр шашинт эм тахилыг чинь цөлмөхөөр айсуй

	 

	Нүднээс минь нулимс бус, шүүс дусна

	Шархны цус шалгалт өгөхөөр гарна

	 

	Цээжин дотроос өргөсийг сугалж аль, анд минь

	Зүрхэнд зоосон сум аяндаа өөрөө гарна

	 

	Өндөр тэнгэр хүртэл намайг тоож хилэгнэсэн бол

	Өөрийн минь ёолохыг сонсохоор бууж ирнэ

	 

	Сэтгэлийг нь цайлж, Навоид хулыг нь дүүргэ, Сөнч минь

	Сэтгэж барамгүй гунигтай хайрт нь гарч ирнэ.

	 


* * * Газар дээр өндрөөс асгарах...

	Газар дээр өндрөөс асгарах нулимсан бороо

	Гайхамшигт дурлалын үрээр зүсрэн байна

	 

	Дуудан даллах гал эрвээхэйд сайхны туйл байдаг шиг

	Дурлал гэгч зөвхөн гоо үзэсгэлэнгийн хэрэг бус

	 

	Хатан зүрхэнд минь хор юүлэхийн адил

	Хагацлын согтоогч шүүсийг дусааж өгчээ чи

	 

	Бурхны хөрөг үзээд «сүсэггүй амьтан» гэж

	Дураараа хүмүүс хашхирч л байдаг

	 

	Хорлонт эмгэн-тэнгэр эрхэстэй бүү наалд

	Халуун сэтгэлийн үр өчүүхэн ч үгүй тэнд!

	 

	Үдийн нарнаас Сарьсан багваахай шүтээнд нуугдах бөгөөтөл

	Өдөр ч, шөнө ч мөрөөслөө би чамд илгээнэ!

	 

	Ухаан самуурсан чинь гайхалтай биш, Навои

	Уусан дарсандаа толгой эргэх нь аргагүй


* * * Агар модон адил найган...

	Агар модон адил найган ганхсаар ирэхэд чинь

	Аль л ухаантай найдвартай хүмүүс хөлд чинь сөхрөн унана

	 

	Өмссөн хувцасныхаа тагнай хээг хэл гэж бодлоо

	Өөр юугаар ч биш энэ л хэлээр хайраа илчилнэ

	 

	Зулын халуун цөгцөө хайлуулахын адил

	Зүсний чинь сайханд зүрх минь урсаж байна

	 

	Шилтгээний чинь өмнө хүн төрөлхтөн мэхийн ёсолж

	Ширтэж тийшээ залбирах нь бурханд залбирах мэт!

	 

	Нүүрээ таглаад далд орж чадахгүй л бол

	Нүдний минь цэцгийг царайныхаа галд хаяж орхи

	 

	Төгс хайр байдаг бол түүнд дүйцэх тэнхээ хэрэгтэй

	Төрсөн бие чинь Махмуд биш бол Аязыг анд болгох нь бүр ч юу вэ?

	 

	Уйлж л байгаа бол хайр чинь үнээн, Навои

	Улаан наран адил мандаж гийгэх бий!


* * * Захиаг чинь шувуу авчирч...

	Захиаг чинь шувуу авчирч зүрхэнд дөл бадраав.

	Цагаахан жигүүрээрээ харанхуйн дунд зул асаав

	 

	Г,Амьдрал минь навчаа гүвсэн сарнайн бут шиг болсон болохоор

	Авсанд орлоо гэхэд гайхаад байх юмгүй

	 

	Хагацлын шуурга чандрыг минь хийсгэж дууслаа,

	Заарын үнэрт хайрын салхи тийм байдаг гэж үү!

	 

	«Согтууран түйвээгчид хорлохын ухаан байхгүй» гэлцэнэ

	Үнэнийг төлөгч хэлсээр атал үймээн бужигнахын хэрэг юу вэ?

	 

	Сайн явах санааных. Төөрөг чинь мэднэ

	Цээр хатуу шийтгэлд хэрцгий хүн л өртдөг юм

	 

	Одоогийн цэнгэлийг мөнхөд байлгая гэвэл Навои минь

	Орчлонд гэгээ гарга, эс чадвал буланд бүгэхээс аргагүй!


* * * Чиний шүршсэн сум сүрэг зөгий шиг...

	Чиний шүршсэн сум сүрэг зөгий шиг цээж сарлав

	Цус садравч сэтгэлийн дөлийг унтрааж эс чадав

	 

	Үзэсгэлэнгийн галд авалцан шатсан намайг

	Үйлт сум улам нэрвэх нь гачлантай

	 

	Дарсны амтанд уруул чимчигнэх агшин бол

	Мөнхийн ус хүртсэн цэцгийн дэлбээ гэсэн үг

	 

	«Битгий уруулд нь хүр» гэж хүний хэлэх амархан ч

	Би гэдэг хүн татгалзахын заяанд төрсөнгүй

	 

	Ширинийг харсан Парвиз хүсэлдээ шатан байхад

	Сүйрэл яагаад Фархадад аяндаа ирэх билээ

	 

	Үзэсгэлэн надад үнэнч биш ээ, Сөнч минь

	Үй олноор дэлбээ тасчиж, дарсанд хийх нь зөв бий.

	 

	Саран түүнтэй учрахыг мөрөөдвөл, Навои чи

	Цаашид бүү унт. Тэгвэл юуны магад


* * * Алив мэс сүрдүүлэггүйгээр хагацал намайг хөнөөж...

	Алив мэс сүрдүүлэггүйгээр хагацал намайг хөнөөж байна

	Алуурчиндаа сэтгэлтэй бол үхэл гэдэг юухан ч биш

	 

	Цээжнийхээ гунигийг гаргах гэж чинжаал хутга зоолоо

	Чингэлээ гээд сэтгэлийн зовуурь илаарь болсонгүй

	 

	Суман сормууст, нуман хөмсөгт бүсгүй минь чи

	Шарх сэдрээж зэвээ сугалах санаатай юу!

	 

	Хайр сэтгэлийн талбар зүрх байдаг бөгөөтөл

	Харин чи тэнгэрт хөлөглөн зорчих нь юу вэ?

	 

	Тэнгэрийн элч атаархам мэдрэхүйгээрээ гайхуулмуу

	Бурхны мутраас ариухан адангат хүслээ нууна аа би

	 

	Гансран энэлэн явсаар хамаг бие минь хатаж гүйцлээ ч

	Ганхийхгүй байсаар чинийхээ өлсгөлөн нохойд хоол болъё

	 

	Зайгүй миний хонхорхойд, ламтан, ухаан зарахын хэрэггүй

	Захгүй их огторгуй-одод, тэжээхүйн орчлон хэрэгтэй...

	 

	Харчуудад бүсгүйчүүдийг хайрлах ухаан заасан мөртөө, Навои

	Харин өөрөө унаж үхдэг чинь урьд хийсэн нүгэл үү


* * * Надад байсан бүхнийг...

	Надад байсан бүхнийг ганцхан агшинд шатаачихсан

	Найдвараар амилсан сэтгэлийг ганцхан үг чинь шатаачихсан

	 

	«Би яасан юм бэ!» гэж өөрийгөө цагаатгах хэрэггүй ээ,

	Булгилж байсан зүрхийг минь алуурч чи л шатаачихсан

	 

	Гэрэлт, халуун дөлөнд нумран хуйхлагдах үс шиг

	Гэмгүй явсан намайг дор нь чи шатаачихсан

	 

	Цог дээр шувуу шарж суугаа ангуучин шиг

	Цохилох зүрхийг минь цовхчуулан байж шатаачихсан

	 

	Хүсэл байлаа над - аянга дээр нь буучихсан

	Хүлцэл байлаа над - чи түүнийг шатаачихсан

	 

	Улаан уруулыг нь мөрөөсөхөө цөхөрч байна уу, Навои

	Урьдын юм бүхнийг чинь мөрөөдөх агшин шатаачихсан


* * * Хайртын минь найр цэнгээнд...

	Хайртын минь найр цэнгээнд тоглож өг хуурч минь

	Харуусал, шаналангийн минь дууг дуулж өг хөгжимч минь

	 

	Мөрөөслийн уянгыг түүнд онгодтойхон тоглож өг

	Миний гуниг энэлэнг уудлан ярь хуурч минь

	 

	Гэгэлгэн аялгуут чавхдаснаа орохгүй ая байхгүй,

	Гэвч диваажингийн тухай бүү дуулаач гэж гуйя      1

	 

	Дурлалын минь тухай чавхдас хэлж гүйцэхгүй бол

	Дууны үгээр өөрөө нэмж тайлбарла анд минь

	 

	Довтлох хүлгээ шавдан, сэлмийн исгэрээнд согтож

	Толгойг минь тасар цавч! — зориг орж ч мэднэ би,

	 

	Найрыг дэгжээх аяар хуураа чи хөглө

	Хайрыг өргөх хүмүүсээс өөрөө бүү хоцор

	 

	Навоид зориулан дуулаагүй нь ердөө ч хамаагүй хэрэг

	Намбалаг сайхан эгшгээрээ бусдын сэтгэлийг хөгжөөвөл барав.

	 


* * * Цэцэрлэг дээгүүр чинь эргэлдээд...

	Цэцэрлэг дээгүүр чинь эргэлдээд хуй салхи шиг одлоо би

	Цэмцгэр сайхан модон-хорвоогийн үзэсгэлэн чи тэндээ үлдлээ

	 

	Төгсгөлгүй хагацлын дунд ганцаар торойх хувьтай би

	Торондоо орсон нэгэнтэй толгой холбох заяатай чи

	 

	Чамгүй яаж явааг минь салхинаас асуугаад нэмэргүй ээ,

	Шаналлын тоос зөвхөн хурц гэрэлд л харагддаг юм

	 

	Голсон бол миний хайрыг эргээд дурсахгүй биз, хэзээ ч

	Хойшид тохиолдох явдал бүхнийг бусад зүрх хариуцах нь мэдээж

	 

	Хөлсөг сайхан цэцэрлэг чинь намайг багтаах зайгүй аж

	Хүнгүй цөл шиг бодлын хязгаарт ташуурын сураар одлоо би

	 

	Үнэнч сэтгэл гэдгийг хүн төрөлхтөн үзсэнгүй,

	Үүнийг эрээд олохгүй гэж хүүхэд хүртэл мэдэж байна

	 

	Ганцхан хэрэгтэй юм—эрх чөлөө шүү, Навои

	Гартаа гавтай бол хорвоог өвөртөлсөн ч гуйлгачин тэр

	 


* * * Хавьтаж чамтай эгнэх үзэсгэлэнт сарнай үгүй...

	Хавьтаж чамтай эгнэх үзэсгэлэнт сарнай үгүй

	Хамгийг бишрүүлэх цэцэг ч чамаас үзэсгэлэнг гуйнам

	 

	Агар модны мөчирт сарнай цэцэг ургасан шиг

	Аяа чиний минь үзэсгэлэн юутай гайхамшиг!

	 

	Зуун дэлбээт сарнайн шүүдэр-ариун улаан цус шиг

	Зуурдын хагацалд сэтгэл урах нь гагцхүү цэцгийн дэлбээ

	 

	Гологдсон хаягдсан бүхнээс чинь сарнайн цэцэг дэлбээлнэм

	Гоо үзэсгэлэнгийн чинь эрдэнэсийг хүсэх зүрх алга над

	 

	Дургар мөчирт агар модон явдаг бол чи агар байх сан

	Дур зоргоор сарнай инээдэг бол чи сарнай байх сан

	 

	Уйлах, дуулах бүхнийг цаадах чинь дуулахгүй бол Навои

	Учир зүггүй бүү зэмлэ, тэр чинь сарнай цэцэг шүү

	 


* * * Үхлийн зам нээж, сум чинь цээжинд туслаа...

	Үхлийн зам нээж, сум чинь цээжинд туслаа хонгор минь

	Үнэндээ бол амьдралд хүрэх орц болно мөр нь

	 

	Өндөр тойргоос төв рүү тэмүүлэх шугам шиг

	Өнөр сэтгэлд минь зам засан тэнгэрийн сум харвана

	 

	Суманд шархдан, зовуурь шаналалд нэвчлээ

	Суман аадрын дор зам минь улам улам доройтлоо

	 

	Зүрхний минь шарх зурхайн зам болог

	Зүг заагч энэ зам түүнд минь хэрэг болог

	 

	Хачин сайхан үгэнд чинь мөрөөсөл солонгорч харагдана

	Харах нүднээс минь нулимс бус цус олгойдно

	 

	Зам заагаач, сөнч минь болзооны мухлаг руу

	Залуу хөгшингүй тэр л зүгт тэмүүлээд байх юм

	 

	Зүрхэнд орсон хонгороо гаргахгүйн тулд Навои

	Зүү хуруувч авч цээжнийхээ шархыг оё доо

	 


* * * Дахиад л хагацалд шартан дахиад л...

	Дахиад л хагацалд шартан дахиад л зүрх минь давчдан

	Дахиад л ухаан минь чандар болж, зүрхнээс утаа савснам

	 

	Байнга тэмүүлэх нь хортой ч юм биш, ашигтай ч юм биш

	Бат сэтгэлт хэн боловч зүрхнийхээ дагиныг үл мартана

	 

	Межнуны чандрыг хайсан хүний хэрэг бүтнэ

	Миний бие чандар болж, зүрх минь авс болсон

	 

	Үүлт тэнгэр буртагтаж, одод хадаас шиг үзэгдэнэ

	Үүрийн цолмон болж хэзээ ч зүрх минь асахгүй

	 

	Хайртай байсан юмаа тэр над, бүү хөөр өрсөлдөгч минь

	Харин одоо голон орхиж, зүрх минь харанхуй там болж

	 

	Зүрх минь бүү гунигла, хагацалд амсхийж мэднэ

	Зүггүй түүнийг март, өөр нэгэнд автаж мэднэ

	 

	Сарниж хагацахад хатагтай нь сэтгэл өвдөхгүй бол Навои

	Салах ёс гүйцэтгэлгүй яван одсугай, зүрхний алжаал тайлъя


* * * Цэцэрлэгт минь чи нялх ногоо...

	Цэцэрлэгт минь чи нялх ногоо байгаасай гэж хүснэм

	Цангинатал инээсэн цэцэг байлгахыг хүснэ

	 

	Хайрт минь өвчилбөл сэтгэл минь хамт л өвдөнө

	Харин хэн нь илүү шаналахыг үл мэднэ, эмч байхыг хүснэ

	 

	Хонгор чи минь үгүй бол гунигийн оромж шүү гэр минь

	Харанхуйг гийгүүлсэн нар болж ирэхийг чинь хүснэ.

	 

	Мөнхийн ус авчир, Хызр! Яасан их удах юм бэ!

	Мөнхөд сэтгэлээ түүнд өгч насан үүрдийн нь боол байхыг хүснэ

	 

	Хуруу хумсаа гоёх улаан будаг хэрэгтэй бол

	Хэнхдэг цээжээ хадаад цусаа өгөхийг хүснэ

	 

	Өө эмч минь ээ! Эрүүл боллоо гэсэн ганц үг хэлээч,

	Өчүүхэн тэр сураг дуулаад насаа өгөхийг хүснэ

	 

	Сум адил сунагархан нурууг нь Навои чи харсан

	Мэлмий чинь энэ л суманд сүлбүүлээсэй гэж хүснэ

	 


* * * Харанхуй гунигт дахиад автлаа...

	Харанхуй гунигт дахиад автлаа хонгорхон шүтээн минь

	Хагацал гэдэг дээрэм шүү шүтээн минь

	 

	Оюун ухааны минь ч хулгайлж, сэтгэл минь ч автаж,

	Орилж гансрах зүрхэнд минь бүү хүр шүтээн минь

	 

	Харзны ус үзэсгэлэнгээс чинь ичин дутааж байна

	Хацрын чинь туяа цэцгээс өнгөтэй, шүтээн минь

	 

	Чамайг санасаар гунигийн чулуу мөргөн шархаллаа би

	Чандар дээр минь гишгэнэ чи шүтээн минь

	 

	Заарын мэнгэ духан дээр нь зохимжтой

	Зээрийн янзагатай зүйрлэнэ чамайг, шүтээн минь

	 

	Санваартнууд өмнө чинь өвдөг сөгдөн унана

	Сахил хүртсэн хувраг ч чичирнэ, шүтээн минь

	 

	Энэ хорвоод жаргал байна уу, хэлээч Навои

	Эргэн тойрон хориг саад, ирт мэс—шүтээн минь

	 


* * * Ассан сэтгэлийг минь тохуурхан...

	Ассан сэтгэлийг минь тохуурхан намайг чи гутамшиг болголоо

	Алдар нэргүй хувь заяатайгаа би яаж эвлэрнэ

	 

	Галзуурсан минь гайхамшиг ч, өөрийн дураар болсонгүй

	Гэрийг чинь тойрон цөллөгийн ялтан шиг тэнэнэ

	 

	Чөлөөт хөдөлгөөндөө ертөнцийг тэвэрсэн нар байлаа би

	Чамгүйгээр хумхын тоос болсон заяандаа энэлнэ

	 

	Үхлийн галд толгой хуйхлагдаж, зүрхэнд мэс зоолттой ч

	Үнэнхүү хайрын минь гал унтрахыг үл мэднэ

	 

	Хараа булаасан цогцос, гоо үзэсгэлэнг чинь юутай ч зүйрлэмгүй

	Хайрласан олны дундаас миний хайрыг нэг нь ч үл гүйцнэ

	 

	Дорой муугаа мэдэг хэмээн ухаан надад заяасан юм

	Дарсаа дөхүүл сөнч минь, энхийн төлөө өргөнө

	 

	Хайртайгаа чи нууя гэж хичээгээд хичээгээд Навои минь

	Халуун сэтгэл чинь бүхнийг нэвт гэрэлтэнэ


* * * Надад чи өндөр, гоолиг наргил модноос ч үзэсгэлэнтэй

	Надад чи өндөр, гоолиг наргил модноос ч үзэсгэлэнтэй

	Хасын царай чинь алтан зулын өнгөтэй

	 

	Алтан гараараа наран чи зүрхийг минь сугалан авсан

	Аугаа хүчинд автаж сүйрсэн би өрөвдөлтэй

	 

	Зовлонгоо даалгүй бөгтийсөн нурууг минь гайхах юун

	Залуу харцны цаламд өтөлсөн зүрх уяатай

	 

	Тонон дээрэмдэгчийн харцаар замыг минь засна уу чи

	Үнэний замаар явсан жингийн цуваа байхгүй нь гачлантай

	 

	Харгис догшин нүд чинь сэтгэлийг минь нэхэж байна уу,

	Лалын шашныг түйвээгч—хар түрэг чи авбал аваасай

	 

	Тарчлан хэдий зүдрэвч үнэнч сэтгэл гуйхаас үл түвдэнэ

	Орчлон, эгээрэгсдийг л золиос болгодог баатай

	 

	Заяаны хань ирэхийн совин татна уу, Навои

	Жаргал зөгнөсөн харцны нулимс хатах нь таатай


* * * Дайсан цаг тутам тарчлаана,..

	Дайсан цаг тутам тарчлаана, нөхөр мөч тутам зовооно

	Дассан нөхөр минь ганц атал, мянган зовлонгийн үүд

	 

	Өнгийн сарнай дэлгэрэвч өвч бие нь өргөстэй

	Үнэнч нөхөд эрэвч, эргэн тойрон дайснууд

	 

	Хайртынхаа барааг харах гэж зуун саад давлаа

	Хагацлын замыг үнсэн үнснэм, тэнд чиний мөрүүд

	 

	Хайрын сайханд мансуурах аваас үнэн худлыг ялгахад бэрх

	Харсаар байтал хийсэн нүгэл чинь хүрэл цэнгэл мэт гойд

	 

	Эргэж буй хувь заяаны хүрдийг зогсоож болно гэж үү!

	Энэ хүрд илбэ шидийн хойрог болж тавиланг минь аргамжив

	 

	Дааж чадалгүй, гунигтаа үхье гэж бодоогүй бол чи

	Дарс сөнчийг дуудаж хишиг буяныг нь хүрт л дээ

	 

	Хайртынхаа төлөө бүхнээс татгалз Навои минь

	Харж түүнийг үзмэгц, зүрх чинь аяндаа эдгэрнэ

	 


* * * Цээжинд минь гал шатаж...

	Цээжинд минь гал шатаж байна, хайр байгаа нь тэр

	Чандар минь халуун сэтгэлтэнд пийшин барих зуурмаг болно

	 

	Хань нөхдийн минь тайтгаруулал, эм болж чадахгүй

	Хагацаж өнчирсөн гуниг сэтгэлд гал болно

	 

	Гашуун зовлонгийн уулыг хумсаараа би малтан маажин байж

	Гарцаагүй учрах гунигаас Фархад чамайг аврах л болно

	 

	Шуурган салхи дэгдээж надад тэнхээ зарахын хэрэггүй

	Сүнс-чандар минь хөнгөн сэвшээнд ч хийсэн одно

	 

	Өрөөлийг тарчлаахаа болиоч гэж мөргөл гуйя

	Өөрөө бол би цавчсан мэсийг чинь үнссэн ч болно

	 

	Гоо үзэсгэлэнгийн чинь боол болоод, дарс ууж сууна би

	Хүний хэлэх ч яамай гэж бодсон нь үнэн болно

	 

	Аймшигт тавилангийнхаа өмнө толгой гудайхгүй юм шүү, Навои

	Амраг хүндээ бүх зовлонгоо тоочвол шившиг болно


* * * Саран өөр тийш тэмүүлнэ...

	Саран өөр тийш тэмүүлнэ-яана даа байз!

	Садаа бологчийн баяр, надад гуниг яана даа байз!

	 

	Үнэнч байхын тангаргаа хулгайгаар тастаад янаг минь

	Өөр хүнд сэтгэлтэй болчхож, яана даа байз!

	 

	Хайрын мэс сэтгэлийн цусанд улайж л байг

	Харин би энэ зовлонг мартвал л аврагдана, яана даа байз!

	 

	Өрсөлдөгч минь түүний итгэлт хань нь болчхож

	Өршөөж би, түүнтэй эвлэрэхээс дээ, яана даа байз!

	 

	Үнэнч явсны шанд итгэлийг минь алдаж

	Өөрөө би золиосонд гарлаа, яана даа байз!

	 

	Эрхт тэнгэр хайрыг нь аваад явчихлаа гэж үү!

	Эргэлзэл надаас хэзээ ч салахгүй нь, яана даа байз!

	 

	Ээ Навои минь чи хүний элэг доог болов доо

	Эцсийн бүлэгт шийдэх шийд чинь «яана даа байз»

	 


* * * Нуман хөмсөгний чинь дээхэн...

	Нуман хөмсөгний чинь дээхэн алтан гоёл зохиж

	Нүүрний чинь үзэсгэлэн-гэрэлт од-тал саран гэлтэй

	 

	Салхинд хийсэх хувцасны чинь намиатах

	Сайхан чиний дүүлэн нисэх жигүүр гэлтэй

	 

	Толгой дээрээс хатгасан өднөөс чинь хөнгөн сэвшээ үүднэ

	Тодхон гэрлээр од бүдгэрүүлсэн Цолмон гарагийн цагариг гэлтэй

	 

	Толинд туссан хөөрхөн царай чинь энэ мөн үү,

	Тогтоож харамгүй галт наран цөөрөмд туссан нь гэлтэй

	 

	Мөнгөлөн биедээ бүсэлсэн торгон алчуур чинь хүртэл

	Мөчир адил ороосон лууны дүрс үү гэлтэй

	 

	Дураар ургасан сарнай цэцгийн өргөс

	Дуучин гургалдайг хатгадгийг худал гэлтэй

	 

	Тэнгэрийн сартай уулзах итгэл Навои надад алга аа,

	Тэгэвч бас тийм заяа орчлонд заяагаагүй гэлтэй


* * * Хүүхнээс болж би...

	Хүүхнээс болж би өгүүлшгүй их шаналнам

	Хүнд хайртай байхын шаналал жаргал юм

	 

	Хатагтайн сэхүүн санаа, харчуудын хорон санааг би

	Харах ганц хоромдоо мартаж чаддаг нь жаргал юм

	 

	Хагацлын мөрөнд живлээ. Зүрхнээс чинь шүүрвэл аврал ирнэ

	Хайрттайгаа уулзах болгон наддаа жаргал юм

	 

	Цэнгэлийн сарнай дундаа цэцгийн дэлбээ чи,

	Цээжинд харвасан сумыг чинь сугалах нь жаргал юм

	 

	Нүдэнд чи харагдахгүй ч, гэрт чинь ойртохын үе

	Нисэн одох далавчтай болох нь наддаа жаргал юм

	 

	Зочлон ирвэл хатагтай-зовуурьт зүрх минь амрах сан

	Зориуд намайгаа ганц харвал-шарх анихын жаргал юм

	 

	Хүмүүс намайг тоос, шавар дунд дэвслэхийг хүсжээ, Навои

	Хар санааг дээлийн тоос шиг гүвж чадваас жаргал юм


* * * Булбарайхан царайгаа нуухад чинь...

	Булбарайхан царайгаа нуухад чинь нүд бүрхэн манантана

	Буржгархан үсээ шуухад чинь зүрх гинжинд торлогдоно

	 

	Амь сүнсийг минь аваачъя гэж санасан бол

	Амьдын хагацал эдэлсэн намайг өршөөхийг соёрхоно

	 

	Яваад өгвөл чинь ганцаардана гэж дэмий бүү ярь,

	Яалаа гэж би там руу тэгтлээ яарна

	 

	Надад хэлсэн үг бүхэн чинь мөнхийн рашаан мэт,

	Насан туршдаа уугаад уугаад ханамгүй байнам

	 

	Межнуны тухай бүү дурс. Би ч бас ялгаагүй

	Миний зүрх хайрын чулуунд хагархай, хэзээ ч үл эдгэнэ

	 

	Ядуурлын гудамжинд би гуйлга гуйна

	Ямба тоодоггүй бардам сэтгэлээрээ бахархана

	 

	Чин хайрынхаа дууг Навои дуулсанд гайхах юмгүй

	Цэцэрлэгт суусан гургалдай ч дуундаа өөрөө цаддаг гэнэ

	 


* * * Хорт дайснууд намайг гутаав аа...

	Хорт дайснууд намайг гутаав аа. Яах вэ, та минь

	Хонгор минь би буруугүй шүү. Яах вэ та минь!

	 

	Олон хүнд гомдсоноороо л нэрд гарлаа

	Орон даяар хараал иддэг боллоо яах вэ! та минь

	 

	Хайртай хүн үгүй над. Чи л намайг анагаана

	Хар үхлээс зайлна гэж үү. Яах вэ, та минь

	 

	Гашуун нулимс урсан гуниг зарлаж байна

	Гутамшгийн тухай хэлхээд барахгүй нь. Яах вэ, та минь

	 

	Түмэнд би буян боловч, хүмүүс нүд үзүүрлэх юм

	Тэнгэр дээдэс өршөөл ихтэй сэн. Яах вэ, та минь

	 

	Өлгий нутагтаа суусаар атал нутгаа би орхилоо

	Өр зүрх баярлах юм өчүүхэн ч алга. Яах вэ, та минь

	 


* * * Диваажинд ургасан агар модон юм аа чи!...

	Диваажинд ургасан агар модон юм аа чи!

	Тэнгэрийн амьсгааг чамаар амталж ууна аа би

	 

	«Эрлэг минь чи юу?» гэж намайг асуухад

	«Эрүү шүүлт» гэчхээд инээж сууна аа чи.

	 

	Уруулын чинь хөдөлгөөн бүхэн надад үхэл зарлана

	Угаасаа энэ хорвоод хувьгүй төрсөн хүн ээ би.

	 

	Зулын гэрэлд эргэх эрвээхэй адил

	Зүрх сэтгэлээрээ чамайг тойрон эргэнэ ээ би.

	 

	Нүдэнд минь чамайг харагдахаа болих цагт

	Нөхөр минь ганцхан дарс гэж итгэж сууна аа би.

	 

	Үгүйсгэлийн цөлд хүмүүсийг үл үзэн

	Үнэнхүү гайхамшиг чинийхээ баян бүрдэд биширнэ ээ би

	 

	Дурлалд автсан гургалдай адил Навои чинь

	Дуугаа чамдаа аялан дуулсаар байна аа би

	 


* * * Түүнд дурласан би...

	Түүнд дурласан би учраа яаж олох юм бэ?

	Тэвчиж чадалгүй мэргэд дурлалдаа мунхардаг юм чинь!

	 

	Хадуулсан хэнхдэг дотроо зүрх минь тогтохгүй нь

	Харанхуй балгасанд галзуу хүн л суудаг юм чинь

	 

	Дэнгийн гэрэл тойрон, хардах сэтгэлд шаналан эргэсээр

	Дэвэх далавчаа шатаасан эрвээхэй болжээ би чинь

	 

	Ертөнцийн хязгааргүйд тачаахын хүсэлд хязгаар тавин

	Ер бусын гайхамшиг саранд очих зам хаасан нь хачин

	 

	Уйлах эмээхийн түлхүүр барьдаг хонгор минь

	Улиг болгож түүхийг минь бүү ярь сөнчин!

	 

	Ухаангүй энэ хорвоогийн дарсанд живэх юм бол би

	Ундаа зоогийнхоо өргөөг сархдын хөөсөнд засах юм чинь

	 

	Нэгэн жүнз дарсанд л Навои сэргэдэг юм бол

	Нэрмэл дүүрэн хул ерөөл болог, Сөнч минь.


* * * Хурдан хөлт салхи сан бол...

	Хурдан хөлт салхи сан бол хайр сэтгэлдээ хүрэх байсан

	Хонгор чинийхээ хөлд хацар дэвсэн унах сан

	 

	Аглаг цөлд чулуун завсар ургасан сарнай цустай юм шиг

	Амраг бүсгүйн чулуун зүрхэнд шархадсан түүнтэй адил

	 

	Уйлахад минь хүн бүр дагаж уйлна,

	Улаан цус хоёр нүднээс минь булаг мэт ундарна

	 

	Хар жунгааны хошуу чиний уруул шиг улаан нь

	Хайрын цөлд нэвтэрч зүрх тоншсон адил

	 

	Мэлмий рүү минь суман сормуусаа онил, онил

	Мэлмэрэх сувдан дусалд дүрсээ харагдтал онил.

	 

	Харанхуй хүнд тэнгэрийн одод сохор зоосны үнэгүй

	Харанхуйд дасах түүнд дээдсийн үзэсгэлэн падгүй

	 

	Навои минь хонгортоо сувд хэлхэн дуу дуулна

	Наадах чинь чам руу мөч бүхэнд чулуу шиднэ.


* * * Салхи минь чи зовлонд бөгтийсөн хайлаасны мэндийг...

	Салхи минь чи зовлонд бөгтийсөн хайлаасны мэндийг

	Сайхан наргил модонд дамжуулж хэлээч

	 

	Уй зовлон, тэсвэр тэвчээр, бүгд чиний төлөө

	Урссан нулимсны хэмжээ тоолж тооцож барамгүй

	 

	Үхэхийг минь мэдсэн бол хайраа чи нуугаад яана,

	Үлдэж байгаа мэргэдэд харин нууцаа нээхгүй шүү.

	 

	Цэцэн буугаар олны амийг хөнөөж болох ч

	Цэхэлж одоо сүүдэр дүрсийг минь буудаж байна

	 

	Амьдралын гэгээ-чиний минь захиа авчирсан тагтаанд

	Амь сүнсээ барьцаа болгож өгнө би.

	 

	Хайрын цэнгээн дээр суугаа минь бөхийж ургасан улиас

	Хангинан дуулах чавхдас минь хариу хэлэх нулимс

	 

	Хайр сэтгэлээ өгөхийн цагт Навои минь

	Хатуу гуниг зовлонгоос зүрхэнд аврал байхгүй

	 


* * * Ард түмэн минь жаргалтай, баян тансаг байгаасай...

	Ард түмэн минь жаргалтай, баян тансаг байгаасай гэж хүснэ

	Архи дарс олдохгүй, шархнаас цус урсана

	 

	Хангалуун суухыг бодогч өөрийн гэсэн үнэгүй

	Хэзээ ч бусдын эрхшээлд дагаар орох нь магад

	 

	Эрх чөлөөгүйн хулнаас амтат бал уусанд орвол

	Эр бардам явж аймшигт хор балгасан нь дээр.

	 

	Зуун сайхан хүүхнээр яах вэ. Зургийн хуар шиг цэцгээр ч яах вэ

	Зүрхнийхээ амрагтай хоёулаа бол хөсрийн овоохой ч яах вэ

	 

	Ойворгон сэтгэлээр бусдын найрт битгий тэмүүл

	Олойр мэт шаналлын шөнө өөрийн явдалд дас.

	 

	Амгалан тэнгэртээ баясан, шувууд дуугаа дуулдаг юм

	Алтан торонд орвол боолчлолын үр үл тоншино

	 

	Харамч сэтгэлдээ өөхөлж, арьсаа язартал таргалснаас

	Хатсан зовлогоороо нохой хооллох өглөгч явсан нь дээр.

	 

	Их үйлсийн замаар морь хөлөглөн довтлоогүй

	Ядуугийн зовлон гэдэг хүнтэйгээ цуг дуусдаг юм.

	 

	Өсөх залуу насандаа баян чинээлэг явсан хүний

	Өтлөх насны гуниг өрөвдмөөр ч юм даа, Навои,


* * * Чинийх болно гэж амлаад...

	Чинийх болно гэж амлаад итгэлээр намайг бүү шатаа

	Чилтэл хүлээгээд ирэхгүй, сэтгэлийг минь бүү шатаа.

	 

	Хайрын гал гэдэг дэндүү халуун шүү сэтгэлд минь,

	Хагацлын тамга дарж түүнийг минь бүү шатаа.

	 

	Хайр сэтгэлийг нь аваад биеийг минь, бүү хая,

	Харсаар байтал тонож, орон гэрийг минь бүү шатаа.

	 

	Онож харвасан сумнаас чинь зүрхэнд бут ургаж

	Одоо түүнийгээ түймэрдэж бүү шатаа.

	 

	Хайр минь цээжиндээ галтай тулга шиг байгаа

	Харцаараа чи насан хутгыг минь бүү шатаа.

	 

	Өө тэнгэр агшин бүрд сэтгэлийг минь тамдан шалгасан

	Одоо түүнийг мэдэх хойно дуустал бүү шатаа.

	 

	Үзэсгэлэнт хатагтай нарт дурлалаа гэж юунд зэмлэнэм Навои

	Өдөр тутам намайг хардалт хавчлагаар бүү шатаа.


* * * Өнчрөн хоцорсон надад зовлон бүхэн...

	Өнчрөн хоцорсон надад зовлон бүхэн толгой дээр минь

	Өөд нь татаж биеэ авсан ч зовлон бүхэн толгой дээр минь,

	 

	Хөөрхий муу толгой дээр минь үс бүхэн шарх,

	Хүнд чулуу нисэлдэн буух нь толгой дээр минь.

	 

	Наргил мод шиг гоолиг бүсгүйг мартаагүйн шанд

	Гамшгийн таяг тасхийж буух нь толгой дээр минь.

	 

	Өөдгүй хүмүүс өчнөөн гай авчирна чинээн бодсонгүй

	Өш хорлонгийн дарамтаар булах вий, толгой дээр минь

	 

	Өөрийн үеийнхэнд ухаант зөвлөгөө өгч дийлсэнгүй

	Өдий эгэн үзвээс хэчнээн ичгүүр хураагаа вэ, толгой дээр минь.

	 

	Ухаанаа хэрвээ зарцуулбал хүмүүсийн толгойд хэлтэй

	Хайрын мэс буувал барж, толгой дээр минь.

	 

	Хайрт ч үгүй, нөхөр ч үгүй өнгөрлөө дөө, Навои минь

	Харлан буй гарзын ам онгойжээ толгой дээр минь


* * * Намайг хэрвээ уй гашуудлын цаламд...

	Намайг хэрвээ уй гашуудлын цаламд автах юм бол

	Насан эцэслэхийн цагт булшин дээр минь цуст мэс сугалаарай!

	 

	Амин зүрх рүү минь чиний зүгээс нисэн ирэх сум

	Анагаах эм шингээсэн хөвөн зөөлөн жийргэвчтэй.

	 

	Зочдоо үдэн мордуулахаар гэрээс гарах хүмүүс шиг

	Зоосон сумыг сугалахад сэтгэл дагаж гарна

	 

	Хөмсөг чинь хөдлөх төдий зүрхэнд түймэр асна

	Хөвчирч нум чангарвал навчис мөчрөөс унана.

	 

	Адангатсан хүсэлдээ зулын гол шиг шатах аваас

	Ангамал хайрын цөлд боссон үхлийн хар салхи гэлтэй

	 

	Тамын хүмүүс та нарыг хайрлахгүй ээ нөхөд минь

	Тийм ээ би өөрөө нулимсан үстэй очно оо.

	 

	Нохойгоо чамаар хооллох хэрэгтэй ч байсан, Навои

	Нэг ч хором удалгүй зүрхээ түүнд өг!

	 


* * * Хайрт чи минь над руу чулуун мөндөр буулгана уу..

	Хайрт чи минь над руу чулуун мөндөр буулгана уу! толгой минь яана!

	Хажуугаар өнгөрөх нь нэг ч үгүй, цөм миний толгой дээр.

	 

	Хүсэл хайрын үр зүрхнийхээ хөрсөнд суулгалаа

	Хөх бух хөөцөлдөн эргэлдэх нь миний толгой дээр.

	 

	Зүдүү хагацлын чинжаал тархийг минь зуу хуваав

	Зуун хэсгийн зуун зовлон миний толгой дээр

	 

	Үений минь тоогоор илгээх суман-сормуустай билээ чи

	Үйл ланчгийн тэнгэр нуржээ, миний толгой дээр

	 

	Хоёр нүүртэнд дурласан болохоор — надад хоёр толгой хэрэгтэй.

	Хос толгойн үүрэг буужээ, ганцхан миний толгой дээр.

	 

	Өөрөө тийм хүнд дурласнаас хойш бүхнийг тэвчихээс яана

	Өвдөх өвчин, хүлээх зовлон бүхэн миний толгой дээр.

	 

	Гараг ертөнц нар тойрох шиг чамайг тойрном

	Гагцхүү юу ч үл ойлгоно, юу буучих аа вэ, миний толгой дээр

	 

	Гар дахь хундагаа бамбай болтол дарсыг нь ууна би

	Гамшгийн адраас хамгаалан нөмрөг миний толгой дээр.

	 

	Шаналан зовлондоо хатах байлаа шүү, Навои

	Сайн санаат хаан л харин нөмөргөө дэлгэ, миний толгой дээр.

	 


* * * Уруулын чинь амтыг мөрөөдтөл...

	Уруулын чинь амтыг мөрөөдтөл зүрх минь цусанд бялхлаа-чиний буруу

	Улаан цусанд зүрх минь живэн нүднээс нулимс унана-чиний буруу

	 

	Минийх байтугай хорвоо ертөнцийн царай бүдгэрч

	Мэнэрэн урсах цусан нулимснаас гутаж байлаа-чиний буруу.

	 

	«Уулзах гэж зүрхээрээ дуудсан биз дээ» гэж чи хэлж байна

	Ухааравч, хагацлын сум зүрхэнд минь бишгүй л их шивжээ чиний буруу.

	 

	Харин одоо бол зүрхний минь эвдэрсэн балгас баярт өдрийг үгүйлнэ

	Хагацалд дуртай уулын сүрэг баргар царайлан шавна-чиний буруу.

	 

	Нүд болоод зүрхнийхээ нууцыг, нулимс болгоод сүүрс алдан байж

	Нөхөртөө би ямаршуу яваагаа мэдэгдсээн, чиний буруу

	 

	Үнэнийг барьсан хүмүүнд аз жаргал байдаггүй нь

	Өөдгүй харгис дотортон нь туйлж, буйлж явах юм-чиний буруу

	 

	Дарстай хундагандаа Навои хүртэл хэрэг болгон хүрэхээ больж

	Дахиад уух бодол үгүй тэр, ашиг ч алга-чиний буруу.

	 


* * * Асгаран урсах цусан нулимсанд...

	Асгаран урсах цусан нулимсанд нүд минь булингартав

	Алтан зул усан намагт ч улаанаараа хоцорчээ.

	 

	Алтан сум-чамтай жаргаж явсны шан болжээ

	Амтыг нь би нэг биш удаа биеэр эдэлжээ.

	 

	Зүүдэндээ чамайг харна гэхээс үхлийн нойронд дарагдахад бэлэг

	Зүсийг чинь тэгээд үзэхгүй болохоор улам ч илүү гуних юм даа.

	 

	Уралдааны талбарт хүлэг морины тоосон дунд

	Учралын совинг чи нүүрээрээ арчиж өнгөрчээ.

	 

	Цээжинд минь шарх үүдэгч мэргэн сумнаас чинь ч биш

	Чимчиртэл лугших гунигт хагацлаас орон гэр минь нуржээ.

	 

	Чиний хатуу гарт хорвоо бүхлээрээ захирагдана

	Чухам яагаад ертөнц тийм гамшиг буй болгов!

	 

	Зүрхийг бодвол нүд илүү их түгшүүр зарланам, Навои

	Зүрхэндээ хүлээсэн гамшиг минь, нүдний гай байжээ.

	 


* * * Хайрын төлөө шатаж үзсэн хэн ч...

	Хайрын төлөө шатаж үзсэн хэн ч сэтгэлийг минь ойлгоно

	Хагацалд туйлдсан зүрхэн дэх бул чулууг ойлгоно.

	 

	Сэтгэлийн цэцэрлэгт ургасан дал модон билээ тэр

	Шатам халуунд навч мөчир нь түлэгдчих вий гэж айна.

	 

	Юутай хэцүү вэ, хагацлын хар шөнө. Тэнгэр минь.

	Юүлж оддынхоо гэрлийг тусгаач. Ерөөлт өглөө ирнэ.

	 

	Бийрийн чинь үс хожгорсон бол зураач минь

	Битгий нүдийг минь зур, түүний тортог болно.

	 

	Хайртын минь инээмсэглэл зүрхэнд үүр цайлгаж,

	Хамаг зовлонгийнхоо хирийг инээдээр угааж байна.

	 

	Хайртын минь суудаг гудамжны ноход намайг танина

	Хардах сэрдэх юмгүй үнэн тэр дээ дээдэс минь.

	 

	Нохойн төрхтэй сэтгэлийн жигүүрээс айхаа болихгүй бол

	Навои, тэнгэр чамд хэзээ шүлгийг чинь авчирч өгөх юм бэ!

	 


* * * Үнэнч бус хүүхэнд хайртай болжээ...

	Үнэнч бус хүүхэнд хайртай болжээ. Над шиг зовж буй хэн билээ!

	Үйлт биеэ зүхэж суунам би. Над шиг хүн хаа билээ!

	 

	Үнэнч бусыг хэчнээнийг үзэв, үнэнчийг харин нэгийг ч үзсэнгүй

	Өөрөө эрхгүй, итгэл ч үгүй над шиг хөөрхий хаа байнам!

	 

	Хоосорч гүйцлээ би. Межнун адил солиорч гүйцлээ

	Хорвоогийн тэнүүлч, үгээгүйчүүдийн ертөнцөд над шиг хүн хаа байнам.

	 

	Хайрын балгасан дунд ухаангүй дурлагсад холхин явнам

	Хааяагүй над шиг алхам бүрдээ гиншигч хүн хаа байнам!

	 

	Намайг харах ч дургүй, ярих ч дургүй чи

	Насан үүрд юу ч олоогүй над шиг хүн хаа байнам!

	 

	Ердийн нэг л үнэнч сэтгэл хүссэн юмсаан би

	Ертөнцийн гангачуул хуурамч аа. Над шиг энгүүн хүн хаа байнам!

	 

	Хижаз тийш зүрх, оюун чинь тэмүүлээд байвал Навои минь

	Хорасан болж, над шиг Ирак руу зүглээч дээ чи минь.

	 


* * * Гуйж гувшаад ч тэр эрэлхүү, бардам хэвээр, яана даа...

	Гуйж гувшаад ч тэр эрэлхүү, бардам хэвээр, яана даа

	Хэрцгий нь гайгүй ч өрөвдөнө гэж үгүй, би яана даа.

	 

	Өмнө нь сөгдөн сөгдөөд тоомсоргүй нүдээр харах юм

	Өөдгүй хүмүүст бол харин найртай явах юм, би яана даа!

	 

	Бадмаараг улаан уруулыг нь магтсан хэнд ч сайн юм тэр

	Барьж очоод сэтгэлээ, хад мөргүүллээ би, одоо яана даа.

	 

	Ойртсон шөнөө хүмүүс сархад уусан мэт согтуу

	Ойр хавьд нь би лаа мэт урснам, яана даа.

	 

	Шаналан зовохын тулд түүнийг би сонгон авчээ

	Сэтгэлээ ичих ч үгүй урвуулж, бусадтай цэнгэнэм тэр, яана даа!

	 

	Жинхэнэ хайрд согтон, зүрхээ би зовоожээ

	Жир бус үзэсгэлэнд унан гэвч, торонд оржээ, яана даа

	 

	Хусейнүүд сэтгэлд чинь торохгүй би гайхах юун

	Хижезийн дууг илүүд үзнэ үү Навои, одоо яана даа.


* * * Юунд намайг сүүдэр мэт хөөнөм нар минь!..

	Юунд намайг сүүдэр мэт хөөнөм нар минь!

	Юунд намайг шатаан, ертөнцийг гийгүүлнэм, нар минь

	 

	Хайр сэтгэл минь намайг шатаан, чандрыг тэнгэрт хийсгэнэм

	Хайрт минь чи намайг огторгуйд юунд илгээнэ вэ.

	 

	Дурлалын халуун надаас сэтгэлийн тамирыг холдуулжээ

	Дахиад хэзээ ч эдгэмгүй болов би, их салхи хажууд

	 

	Хайр сэтгэлд чи хориг тавьжээ, би маргахгүй

	Хэдийгээр би сургаалтан ч, өөрийнхөөрөө л замнана.

	 

	Хайр чи юунд үхэлд намайг аваачив, хэлээч!

	Хагацалд учруулсан алуурч болов, хэлээч!

	 

	Хагацалд чи намайг олзлуулчхаад, ойртоно гэж амлалаа

	Хан огторгуйд нисгэдэг нь сансрын салхинд илгээжээ

	 

	Арчаагүй байдалд орлоо гэж зэмлэн, битгий буруутгаач Навои,

	Амьдрал минь гагцхүү чиний хайраар л сэргэнэ ээ.


* * * Үнсүүлэхгүйг хичээн зугтвал...

	Үнсүүлэхгүйг хичээн зугтвал гарыг чинь

	Үнэн энхрийхнээр атгаж чадна гар минь.

	 

	Улаараа газар үнслэн алхана уу чи өмнө минь

	Ул мөргүй алга болчихвол тэвдэн чичирнэ шүү, гар минь

	 

	Хөлийн чинь тоосноос ч сэтгэл зарахаас айхгүй би

	Хүсэх юм чамайгаа гагцхүү сугадан яваасай гар минь

	 

	Аржгархан үс минь могой болсон ч гайхахгүй би чинь

	Асарлах тэнгэрийн толинд ч тусна шүү дээ гар чинь.

	 

	Мессия өөрөө морилон, хормойг чинь надтай булаалдсан ч

	Миний хэвээрээ үлдээч гэж зуурна шүү, гар минь.

	 

	Атгасан гараа тавих зарлиг буулгалаа ч амраг минь

	Алтан зул болж цус минь чамайг бүчин ургана.

	 

	Надад чиний гарыг атгах хувь дутаж гэмээ нь

	Насан турш хагацлын хорвоод тэнэх болно оо, Навои.

	 


* * * Амрагийн ирэх гэгээн өдрийг би хүлээх бол...

	Амрагийн ирэх гэгээн өдрийг би хүлээх бол уу

	Амьдралын минь гунигт цэцэрлэгт хавар одоо ирэх бол уу!

	 

	Алтан зулын мишээлт цэцэрлэгт хавар мөддөө ирэх бол уу!

	Алдлан ургасан агар модон мэт гоолиг тэр минь ирэх бол уу!

	 

	Амгайчлан авч хазаартаа намайг хүлэхээр чи минь

	Агсам хүлгээ эмээллэн, давхин иртэл амьд явна аа би.

	 

	Авсанд орж, сэтгэл минь газарт ууслаа ч гэсэн

	Алд биеийг минь бүлээцүүлж, зул асаахаар давхин ирнэ ээ чи.

	 

	Алс замд өөрийг нь таниад зүрх минь хальж

	Амраг сэтгэл хөлгүй согтсоныг үзлээ ч тэр минь давхин ирнэ ээ.

	 

	Амьдын зуршлаа живүүлэх дарс ертөнцөд хаа байна вэ!

	Алдаа эндэл минь тэнгэрийн өмнө хэзээд над руу өөрөө ирнэ

	 

	Ай тэнгэр минь, Навои диваажингийн түүнээ мөрөөдөж үл зүрхэлнэ

	Алтан амсарт хулаа дуусган балгах найрын өдөр янаг нь ирнэ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

